[image: image1.jpg]o S N
(RIS

2. 0
AR AR
AR
FRH
Slvieonssnelrai






उद्बोधन
संग्रहकर्त्ता
बलरामसिंह परिहार
युग निर्माण योजना
गायत्री तपोभूमि
मथुरा ।
प्रथम बार 










1972
दो शब्द

*******

लोक मानस को आदर्शोन्मुख बनाने के लिये उपयुक्त कविताओं-गीतों का प्रयोग जादू जैसा प्रभाव उत्पन्न कर सकता है। इसके लिये प्रेरक, उद्बोधक गेय-गीत लिखे और प्रकाशित किये जाना बड़ा उपयोगी और आवश्यक है। अपने देश में आज भी कवियों की कमी नहीं है, पर खेद की बात है कि उनका ध्यान इस ओर बहुत ही कम गया है। इसी प्रकार पुस्तक-प्रकाशकों ने भी इस दिशा में उत्साह नहीं दिखाया। सम्भवतः दोनों ही यह सोचते रहें कि सस्ती लोक-रुचि के अनुरूप लिखने छापने में ही वे लाभ में रहेंगे। जो हो इस प्रकार के गीत ढूंढ़ने पर बहुत कम मिलते हैं, जो जन-मानस के युग के अनुरूप ढालने में सहायक हों, साथ ही लयबद्ध गाये भी जा सकें।

जहां ऐसे गीत मिले उन्हीं को संग्रह करना पड़ा है और पुस्तक रूप में छापा जा रहा है। जिन्होंने ये कवितायें लिखी या छापी हैं, उनसे जल्दी में स्वीकृति प्राप्त कर सकना संभव न हो सका। एक और कारण यह भी था कि उनके पूरे पते उपलब्ध न थे। कुछ कविताएं तो ऐसी हैं जो गायकों से नोट कर ली गई हैं, पर रचयिताओं का पता उन्हें भी न था। विषय सूची में कविताओं के नाम के साथ उनके रचयिता कवियों का नाम भी दिया गया है जिनके नाम नहीं मालूम थे, उन्हें अज्ञात लिख दिया गया है। जिन्हें उनके नाम मालूम हों वे कृपया सूचित करें, ताकि अगले संस्करण में उनका उल्लेख कर दिया जाय।

प्रस्तुत प्रेरक कविताओं का संग्रह प्रकाशित करते हुये हम उनके लेखकों-प्रकाशकों के हृदय से कृतज्ञ हैं। आशा है इस प्रकाशन से एक बड़ी आवश्यकता की पूर्ति हो सकेगी।

—बलरामसिंह परिहार

----***----

उठो बांसुरी में, नई सांस फूंको

*******

(सीताराम गुप्त)

उठो, बांसुरी में नई सांस फूंको,

नई जिन्दगी, स्वर नये मांगती है।

पहाड़ों से जूझो, नई राह ढूंढ़ो,

हवाओं को मोड़ो, भुजाओं के बल पर।

गगन आज अपना, धरा आज अपनी,

धरे हाथ पर हाथ बैठो न कल पर।

क्षितिज पर नई नाचती है किरण जो,

परिश्रम के जौहर नये मांगती है।। उठो0
अभी तो सुबह है उमंगें भरी हैं,

अभी हाथ में अपने तकदीर अपनी।

अभी है समय खींच डालो सुहानी

पसीने के रंगों से तस्वीर अपनी।

नैया भी अपनी खिवैया भी अपनी,

तराने लहर पर नये मांगती है।

नई जिन्दगी स्वर नये मांगती है।। उठो0

रुके नहीं पतवार मांझियो

*******

(अज्ञात)

रुके नहीं पतवार माझियो!

अतिभीषण जलप्लावन है, शेष अभी भी सावन है,

तट पर भीड़ अपार! माझियो! रुके नहीं पतवार!!

सब जाने-अनजानों को अपने और बिरानों को,

पहुंचा दो उस पार! माझियो! रुके नहीं पतवार!!

तुम में साहस है, बल है, शक्ति प्राण का सम्बल है,

क्यों होगी फिर हार! माझियो! रुके नहीं पतवार!!

साहस है, बल है, श्रम है, मुझे न फिर किसका गम है,

पथ देगी खुद धार! माझियो! रुके नहीं पतवार!!

----***----

चल दीवाने

*******

(आर.सी. प्रसाद सिंह)

चल, दीवाने, चल।

आज नहीं, तो कल।।

तेरे ही हाथों में होगा मातृभूमि का हल।

चल, दीवाने, चल।। चल दीवाने0
माता आज पुकार रही है।

तरुणाई ललकार रही है।

कौन वीर आगे बढ़ता है? भारत-शक्ति निहार रही है।

आजादी का दीप मचलता, जल, परवाने, जल।

चल, दीवाने, चल।। चल दीवाने0
बैठा क्या रोता है घर में?

लहर उठी है भारत-भर में।

पर्वत का हिम पिघल रहा है, खोल रहा है जल सागर में।

तू ही क्यों अब तक है सोया? उठ, आंखों को मल।

चल, दीवाने, चल।

आज नहीं तो कल।।

तेरे ही हाथों में होगा मातृभूमि का कल।। चल दीवाने0
----***----

मरने से नहीं डरो रे
*******

(दिनकर)

वैराग्य छोड़ बाहों की विभा संभालो,

चट्टानों की छाती से दूध निकालो।

है रुकी जहां भी धार, शिलायें तोड़ो,

पीयूष चन्द्रमाओं को पकड़ निचोड़ो।

चढ़ तुंगशैल शिखरों पर सोम पियो रे,

योगियों नहीं, विजयी के सदृश जियो रे। मरने से नहीं0
छोड़ो मत अपनी आन, सीस कट जाये,

मत झुको अनय पर, भले व्योम फट जाये।

दो बार नहीं यमराज कंठ धरता है,

मरता है जो, एक ही बार मरता है।

तुम स्वयं मरण के मुख पर चरण धरो रे,

जीना हो तो मरने से नहीं डरो रे। मरने से नहीं0
आंधियां नहीं जिनमें उमंग भरती है,

छातियां जहां संगीनों से डरती हैं।

शोणित के बदले जहां अश्रु बहता है,

वह देश कभी स्वाधीन नहीं रहता है।

पकड़ो मशाल, अंधड़ पर उछल चढ़ो रे,

किरचों पर अपने तन का चाम मढ़ो रे। मरने से नहीं0
----***----

तुम कर्मों के भाग्य बदल दो

*******

(विद्यावती मिश्र)

तुम कर्मों से भाग्य बदल दो,

भावी को निश्चय का बल दो,

युग अपने निर्भय हाथों से शिरा पकड़ लो अजय प्रलय की!

प्राण बदल दो राह समय की!!

तुम कर्मों के भाग्य0
बात करो नौका खेने की,

उस तट तक पहुंचा देने की,

बंदी करलो मंझधारों को, तुम सत्ता मानो न निलय की!

प्राण बदल दो राह समय की!!

तुम कर्मों के भाग्य0
हार, हार का स्वप्न असंभव,

एक अटल हो अभिनव अनुभव,

स्वयं मनुजता परिभाषा है जीवन की, जागृति की, जय की!

प्राण बदल दो राह समय की!!

तुम कर्मों के भाग्य बदल दो,

भावी को निश्चय का बल दो।

जहां कहीं भी अंधकार हो दीप जलाओ!

धरा और नभ पथ पर तम का वास न रहने दो,

यह अज्ञान-स्रोत जीवन के निकट न बहने दो,

जहां कहीं भ्रम का प्रसार हो पथ दिखाओ!

दीप जलाओ!!

जहां कहीं भी अंधकार हो दीप जलाओ!!

जब भी जलोगे तब ही जग को ज्योति मिलेगी,

पतझर का व्रत लोगे तब वाटिका खिलेगी,

जब संघर्षों की पुकार हो चरण बढ़ाओ!

दीप जलाओ!!

जहां कहीं भी अंधकार हो दीप जलाओ!!

है जलने का अन्त नहीं जल कर बुझ जाना,जलने की सीमा अवनी पर ऊषा लाना,

युग तरणी को कर्णधार बन पार लगाओ!

दीप जलाओ!!

जहां कहीं भी अंधकार हो दीप जलाओ!!

----***----

जीवन के बुझते दीपों में
*******

(शलभ)

जीवन के बुझते दीपों में, हम फिर नव ज्योति जगायेंगे।

जिन नयनों के खारे आंसू, प्रतिपल भू पर झर जाते हैं।

जिन प्राणों के अरमान सदा, निष्फल होकर मर जाते हैं।।

जिनके स्वप्नों में सत्य नहीं, जिनके भावों में नश्वरता।
हम ऐसे दग्ध विकल हृदयों को, नव सन्देश सुनायेंगे।।
जीवन के बुझते0 
जो जगती के विस्तृत पथ पर, दो पग भी आगे बढ़ न सके।

जो मन में चिर उल्लास लिये, दुर्गम पर्वत पर चढ़ न सके।।

जो बैठ गये थोड़ा चलकर, जिनमें उठने की शक्ति नहीं—

हम उन मृतप्राय मानवों में, नव-बल संचार करायेंगे।।

जीवन के बुझते0
जिनके अन्तस्तल में दारुण, दुख का सागर लहराता है।

जिनके सम्मुख आशाओं का, मरुथल सा बनता जाता है।।

जिनकी मन-वीणा टूट गयी, जिनके गीतों में नीरसता—

हम उनके बिखरे तारों को, स्वर-क्रम से आज सजायेंगे।
जीवन के बुझते0
रे उठो आज? रे सजो आज, संघर्षों का युग आया है।

बढ़ चलो वीर लेकर मशाल, जन-जन ने तुम्हें बुलाया है।।

तोड़ो बन्दी कारा अपनी, तोड़ो बन्धन की जंजीरें—

हम आग लगाकर इस जग में, फिर दुनियां नयी बसायेंगे।

जीवन के बुझते दीपों में, हम फिर नव ज्योति जलायेंगे।।

----***----

युग-युग तक जग याद करे
*******

(विद्यावती मिश्र)

युग-युग तक जग याद करे तुम ऐसे कर्म करो!

कर्म में ऐसे मर्म भरो!!

जहां कहीं हो ताप वहां पर

सावन बन बरसो,

मरुथल मधुवन बने जहां पर

दिन दो-चार वसो,

जिससे मिल लो एक बार तुम कभी नहीं विसरो!

कर्म में ऐसे मर्म भरो!! युग-युग0
पथिकों को गति भ्रमितों को तुम

बन कर दीप रहो,

सगर-सुतों हित बनकर पावन

सुरसरि धार बहो,

जग-उपवन में मलयज की शीतलता ले विचारो!

कर्म में ऐसे मर्म भरो!! युग-युग0
मानव हो तुम मानवता के

शुचि श्रृंगार बनो,

श्वांसों के सागर में

मन के कर्णधार बनो,

तपः पूत शापों में कंचन बन निखरो !

कर्म में ऐसे मर्म भरो!!

युग-युग तक जग याद करे तुम ऐसे कर्म करो!!

कर्म में ऐसे मर्म भरो!!

----***----

प्रदीप ज्ञान का जला
*******

(अज्ञात्)

प्रदीप ज्ञान का जला, सुधीर तुम बढ़े चलो।

तिमिर विनाश पंथ का, प्रवीर तुम बढ़ चलो।।

अनीति आज ध्वंस के विमान पर विराज कर,

चलो नवीन रूप धर, नया सिंगार साज कर।

अशान्ति हंस रही कि शान्ति धैर्य आज खो रही,

सृजन विलाप कर रहा, धरा सभीत हो रही।।

नवीन स्वर भरो कि जिन्दगी विहंस उठे, जगे—

अपार शक्ति को लिये, अजेय बन, बढ़े चलो। प्रदीप ज्ञान0
असीम श्रम करो कि देश का चमन महक उठे,

नवीन चेतना भरो कि हर सृजन लहक उठे।

बहार का दुलार पा, विहंस उठे कली-कली,

भविष्य मुस्करा उठे, संवर उठे गली-गली।।

प्रभेद-भेद दूर कर, समाज को सुधार कर—

नई मशाल क्रान्ति की लिये हुए बड़े चलो। प्रदीप ज्ञान0 
उठो, नवीन भोर की नई किरण पुकारती,

उठो, नवीन प्रेरणा विहंस तुम्हें दुलारती।

उठो, खड़ी सुचेतना, स्वतंत्रता निहारती,

उठो, कि नव-उषा नवीन आरती उतारती।।

नवीन हो धरा-गगन, नवीन युग नई लगन—

समक्ष लक्ष्य को लिये सदैव तुम बढ़े चलो।

प्रदीप ज्ञान का जला सुधीर तुम बढ़े चलो।।

तिमिर विनाश पंथ का प्रवीर तुम बढ़े चलो।।

----***----

बढ़ो वीरों बिजली हो ओ

*******

(अज्ञात)

बढ़ो वीरो विजयी होओ।

पड़े मत गलफत में सोओ।

गुंजाकार माता का जयनाद, डटो आवो वन के प्रह्लाद।

करो बरवादी को बरवाद, बनो दुनिया में तुम आजाद।

कुयश की कालिख धोओ।

बढ़ो वीरो विजयी होओ पड़े मत0
निराशा नद की कुटिला कीच न कहने दो उर अन्दर बीच।

सत्य की साहस से असि खींच कपट से कह दो भागो नीच।।

भाग्य का रोना मत रोओ।

बढ़ो वीरो विजयी होओ, पड़े मत0
स्वावलम्बन की गहो कमान, एकया का जोड़ो उसमें वान।

मर्द होकर मारो मैदान, निवाहो हरदम अपनी आन।।

विपत्ति में धीरज मत खोओ।

बढ़ो वीरो विजयी होओ, पड़े मत0 
कर्मयोगी हो उठो ठोको ताल, स्वदेशी की गहकर के टाल।

तोड़ दो कुटिल नीति के जाल, देश फिर होवे माला माल।।

बीज अब उन्नति के बोओ।

बढ़ो वीरो विजयी होओ, पड़े मत0
----***----

यह सवेरा तुम्हारा सवेरा उठो

*******

(अज्ञात)

यह सवेरा तुम्हारा सवेरा उठो

कौन तुम कर्म के मंच पर कौन तुम

बोलती है तुम्हारी कला मौन तुम

आंसुओं और ईमान के देवता

खेत के और खलिहान के देवता

चल रहे राह के शूल चुनते हुए

दर्द की छांव में गीत बुनते हुए

भूख से खेलते प्यास से खेलते

आसरा और विश्वास से खेलते

आंधियों और तूफान से खेलते

बादलों के अगिनवान से खेलते

चल रहे तुम चला जा रहा काफला

नापता हार से जीत का फासला

गारते हो पसीना फसल के लिये

गारते झोंपड़ी को महल के लिए

तुम चले और इतिहास आगे चला

यह तुम्हारी लगन और तुम्हारी कला

----***----

शुभ कर्म करो, यह कर्म क्षेत्र

*******

(राम स्वरूप खरे)

शुभ कर्म करो, यह कर्म-क्षेत्र,

रचते नव-युग, अभियान करो।

रजनी में जब सो जाते सब, तब योगी जागा करते हैं।

अपनी संसृति के सुदृढ़ दिव्य, सोपान बनाया करते हैं।।

अवसर पड़ने पर कभी सिन्धु, हम सहज पार कर जाते हैं।

बन जाते कभी कुसुम से मृदु, तो कभी वज्र बन जाते हैं।।

अपने बल का अनुमान करो।

रचने नव-युग अभियान करो।।

जब चाहा, तो सागर को मथ, हम रत्न चतुर्दश ले आये।

जब चाहा, तो भागीरथ बन, हम भू पर सुर-सरि ले आये।।

जब चाहा, तो इच्छानुसार, बन भीष्म मौत को ले आये।

जब चाहा, तो सावित्री बन, पति यम से सहज छुड़ा लाये।।

अपने गौरव का गान करो।

रचने नव-युग, अभियान करो।।

जिस ओर बढ़ें यह अभय चरण, उस ओर नया पथ बन जाये।

जिस जगह रुकें यह दिव्य चरण, बस मंजिल निकट चली आये।।

जिस ओर बढ़ें हम साहस ले, उस ओर प्रलय-सी मच जाये।

जिस जगह हंसें मुसकान लिये, बस वहीं विश्व मुसका जाये।

निज श्रम-संयम का ध्यान करो।।

रचने नव-युग, अभियान करो।।

----***----

मुसीबत कितनी ही आये
*******

(वीणापाणि)

मुसीबत कितनी ही आयें नाम मत रोने का लेना।

हृदय में रखना चिर-विश्वास ज्योति कुछ दुनियां को देना।।

पन्थ है माना पथरीला हजारों बीहड़ बाधायें।

पड़ेंगे दुर्गम नदी पहाड़ और तूफानी झंझायें।।

बिजलियां तुम्हें डरायेंगी, कड़क कर शोर मचायेंगी।

प्रलय घन सी छा जायेंगी हजारों तुम पर विपदायें।।

मुसीबत कितनी भी0
पांव में छाले पड़ जायें नाम मत झुकने का लेना।

न मन में होना कभी-निराश, ज्योति कुछ दुनियां को देना।।

छोड़कर पीछे, निकल गये तुम्हारे साथी सब आगे।

रहे तुम अब तक सोये पड़े नींद से सखे न क्यों जागे।।

अगर अब भी रह जाओगे, बहुत पीछे पछताओगे।

तीव्र गति से मंजिल की ओर अभी भी अगर नहीं भागे।।

मुसीबत कितनी भी0
तुम्हें कितना ही ललचायें नाम मत रुकने का लेना।

रहे उज्ज्वल भविष्य की आशा, ज्योति कुछ दुनियां को देना।।

जिन्दगी एक कठिन संग्राम, विजय इसमें उसने पाई।

रहा जिसको ‘आराम-हराम’ बिना श्रम नींद नहीं आई।।

उठो, कुण्ठाओं को छोड़ो, समय के साथ चलो दौड़ो।

अगर पग ढीला छोड़ दिया, रोक देगी कोई खाई।।

मुसीबत कितनी भी0
पड़ें कितनी ही विपदायें, हार का नाम नहीं लेना।

बने तब अजर-अमर इतिहास ज्योति कुछ दुनियां को देना।।

मुसीबत कितनी भी आये नाम मत रुकने का लेना।

हृदय में रखना दृढ़ विश्वास ज्योति कुछ दुनियां को देना।।

----***----

प्रगति पंथ पर एक साथ सब
*******

(वीणापाणि)

प्रगति पन्थ पर एक साथ सब मिलकर कदम बढ़ाओ।

जियो और जीने दो का स्वर घर-घर में पहुंचाओ।।

परवशता का अन्त हो चला वैभव का युग बीता।

अब न छलेगा कोई रावण सदाचार की सीता।।

दलित नहीं रह सकता कोई साहस जाग रहा है।

समता का अधिकार सृष्टि का कण-कण मांग रहा है।।

लेने भर की बात न सोचे, कुछ देकर भी जाओ।

जियो और जीने दो का स्वर घर-घर में पहुंचाओ।।

प्रगति पंथ में एक बार0
तोड़ रहे सारे मनुष्य हैं भेदभाव के धागे।

कन्धे से कन्धा पग से पग मिला बढ़ रहे आगे।।

आज परिश्रम वेद बन गया और कर्म ही गीता।

जन-जन शक्ति पुराण बन गया निर्बल का बल जीता।

तुम भी कुछ आगे बढ़ने की अब हिम्मत दिखलाओ।

जियो और जीने दो का स्वर घर-घर में पहुंचाओ।।

प्रगति पंथ में एक बार0
जाग उठा सोया जड़ चेतन जाग उठी तरुणाई।

अन्धकार मिट चला गगन में स्वर्ण लालिमा छाई।।

निर्माणों का सूर्य अंधेरी रात चीरता आता।

जागो! जगती के निवासियों ! नवयुग तुम्हें बुलाता।।

द्वार दया के खोलो करुणा की सौगात लुटाओ।

जियो और जीने दो का स्वर घर-घर में पहुंचाओ।।

प्रगति पन्थ में एक बार फिर मिलकर कदम बढ़ाओ।

जियो और जीने दो का स्वर घर-घर में पहुंचाओ।।

----***----

समय रहते जगो साथी
*******

(वीणापाणि)

समय रहते जगो साथी न किंचित देर हो जाये।

सजाते ही रहो तुम दीप—तब तक भोर हो जाये।

अमृत बरसा, मगर तब, जब शवों से भर गया मरघट।

रहा उपयोग क्या पतवार का? आ ही गया जब तट।।

तड़पते ही रहे यदि प्राण अंकुर—मिट गयी आशा।

सम्हालो जिन्दगी का क्रम, पलट जाये न परिभाषा।।

बढ़ा लो तुम चरण निर्भय, न पश्चाताप रह जाये।

सजाते ही रहो तुम दीप—तब तक भोर हो जाये।।

समय रहते जागो0
चुनौती दे रही तुमको, सिहरती रात यह काली।

न है सूरज, न है चन्दा, सजाओ आज दीवाली।।

करो अर्जित पुनः अर्जुन सरीखा शक्ति औ—संयम।

जला दो ज्ञान के दीपक, मिटे अविवेक रूपी तम।।

रुके पहले पतन तब फिर सृजन का सूर्य मुस्काये।

सजाते ही रहो तुम दीप—तब तक भोर हो जाये।।

समय रहते जागो0
समय की मांग है खुद जाग जाओ प्रात से पहले।

व्यवस्थायें जुटा लो रोशनी की, रात से पहले।।

भटक जाये न कोई राह के संकेत हों निश्चित।

न मुरझा जायं नव अंकुर प्रथम करदो उन्हें सिंचित।।

नया युग आ रहा है भाव स्वागत के न सो जायें।

सजाते ही रहो तुम दीप-तब तक भोर हो जाये।।

समय रहते जागो साथी न किंचित देर हो जाये।

सजाते ही रहो तुम दीप—तब तक भोर हो जाये।।

----***----

बदल दो जमाना धरा जगमगाओ

*******

(अज्ञात)

बदल दो जमाना, धरा जगमगाओ।

पसीना बहा, धूल सोना बनाओ।।

घृणा को घृणा से, कठिन जीत पाना।

कठिन बैर से बैर, से हैं दबाना।।

कठिन है बहुत राह, इस जिन्दगी की—

बनाओ उसे तुम सुकोमल बनाओ।। बदल दो0
बहुत ही सरल है, उठे को गिराना।

बहुत ही सरल है, बने को मिटाना।।

सरल है नहीं किंतु निर्माण करना—

अगर कर सको तो इसे कर दिखाओ।। बदल दो0
खड़े मौन क्यों, शक्ति अपनी दिखाओ।

न नाचो स्वयं, विश्व को तुम नचाओ।।

कि संसार को है तुम्हारी जरूरत—

हटो तुम न पीछे, नहीं मुंह छिपाओ।। बदल दो0
बदल जायेगा युग, इशारा बहुत है।

समल को तुम्हारा सहारा बहुत है।।

कि यों बाहुओं को समेटो नहीं तुम—

बढ़ाओ उन्हें भार जग का उठाओ।। 
बदल दो0 चले सोच कर वह जवानी नहीं है।

कभी सोचती आग पानी नहीं है।।

जवानी कभी सिर झुकाती नहीं है—

इसे याद रक्खो, नहीं भूल जाओ।। बदल दो0
----***----

एक दिन ही जी मगर (1)

*******

(बलदेव राज‘शात’)

एक दिन ही जी, मगर तू नीर बन कर जी!

दर्द से बेचैन होकर! आंख में पानी न ला तू।

आयु का सुख चैन खोकर, राह अनजानी न जा तू।।

निर्लजो की लाज ढक ले, द्रोपदी का चीर बनकर जी। एक दिन0
राह अपनी पर चला चल, क्या अंधेरा क्या सवेरा!

बांटता चल प्यार सबमें, कौन तेरा कौन मेरा!

तू बोल मीठे बोल, कोकिल-कीर बनकर जी।। एक दिन0
बेसहारों को उठा कर, हाथ का तू दे सहारा!

लहर में जा जो गिरे हैं, सौंप उनको दे किनारा!

विश्व पूजे रोज वह तस्वीर बनकर जी!! एक दिन0
जो अंगारों पर चले हैं, बार उन पर वारिधारा!

दर्द में हर दम पले जो, पौंछ उनका नीर खारा!

हो न व्याकुल आपदा में, सिन्धु सा गम्भीर बनकर जी।। एक दिन0
प्यार मानव से किये जा, यह मनुज भगवान ही है।

दीन दुःखियों को दुखाना ईश का अपमान ही है!

तू हर दुखाये घाव पर, समीर बनकर जी।। एक दिन0 
सोच मन उपकार करके, तू गया निष्ठुर भुलाया!

आस जीवन की जहां थी, तू गया उस घर रुलाया!

तू आप ही प्रारब्ध बन जा, आप ही तकदीर बनकर जी।। एक दिन0 
संकटों को रोकने की, सबल दीवार बन जा!

उच्च उठता चल सदा तू, तू कुतुब मीनार बन जा।

एक दिन ही जी, मगर तू नीर बनकर जी।।

----***----

एक दिन ही जी मगर (2)

*******

(वीणापाणि)

एक दिन ही जी, मगर इन्सान बनकर जी—

आपदा आयें भले, मत छोड़ना संकल्प अपने।
हो सघन मत टूटने देना कहीं सुकुमार सपने।।

देखना मुड़कर भला क्या? पंख बांधे कंटकों को।

मत कभी देना महत्ता, मार्ग-व्यापी संकटों को।।

एक दिन ही जी, सफल अभियान बनकर जी!

एक दिन ही जी, मगर इन्सान बनकर जी!!

एक छोटी नाव, उसके ही सहारे पार जाना।
हो भले तूफान राही! सोचना मत, जूझ जाना।।
कष्ट सहकर भी स्वयं इस विश्व का उपकार कर जा।
छोड़ जा पदचिह्न अपने, तीर्थ नव-निर्माण करजा।।
एक दिन ही जी, जगत की शान बनकर जी!

एक दिन ही जी, मगर इन्सान बनकर जी!!

चमक बिजली सा गगन में, जब कभी छाये घटायें।

बन अडिग चट्टान! तुमसे आंधियां जब जूझ जायें।।

कुछ नहीं कठिनाइयां, विश्वास की ज्वाला जलाले।

युग नया निर्माण करने की अटल सौगन्ध खाले।।

एक दिन ही जी, मगर वरदान बनकर जी!

एक दिन ही जी, मगर इन्सान बनकर जी!!

----***----

चाहता है यदि सफलता
*******

(वीणापाणि)

चाहता है यदि सफलता, एक ही मंजिल बना तू!

मांगती कुर्बानियां युग ज्वाल तू आवाज सुनले।

रात भर करना बसेरा, एक ही बस डाल चुन ले।।
दो कदम ही चल भले तू, छोड़ जा पदचिह्न अपने।

हों भले सीमित मगर, साकार कर निर्माण सपने।।
सो सके सुख नींद मानव, एक ऐसा घर बसा तू!

चाहता है यदि सफलता एक ही मंजिल बना तू!!

हर डगर पर पांव रखकर लिख न पाया गीत कोई।

अनगिनत उद्देश्य जिसके आयु उसने व्यर्थ खोई।।

देख मत, मेला लगा है, कौन रोता कौन गाता।

जिस दुःखी का हर सके दुःख जोड़ उसके साथ नाता।।

रोक धारायें सहस्रों एक ही सागर बहा तू!

चाहता है यदि सफलता, एक ही मंजिल बना तू!!

पार जाने को बहुत है एक नौका का सहारा।

एक ही विश्वास का सम्बन दिखा देगा किनारा।।

क्या करेगा तू महल की, रोशनी की कांति लेकर।

स्नेह का दीपक जला ले दीप्त करले एक मन्दिर।।

एक निष्ठा को जनम दे एक ही आस्था बना तू!

चाहता है यदि सफलता, एक ही मंजिल बना तू!!

----***----

उठो हिन्द के हे सपूतों
*******

(उदय भान ‘हंस’)

उठो हिन्द के हे सपूतों! उठो तुम,
उठो क्रांति के अग्रदूतों! उठो तुम,

घन घोर तूफान में घिर रहे हो,

तनिक देख लो कहां गिर रहे हो,

अभी तक वृथा घूमते फिर रहे हो,

पकड़कर कुशा सिंधु में तिर रहे हो।

अरे, इस पतन को सहारा बना लो,

उठो हर लहर को किनारा बना लो।।

नहीं रोकते प्रीति के गीत गाओ,
बड़े चाव से मानिनी को मनाओ,

मगर वीर-कर्तव्य मत भूल जाओ,

समय आ पड़े तो बिगुल भी बजाओ।

सदा वीरता की निशानी यही है,

जवानों! तुम्हारी जवानी यही है।।

महानाश के मूल आधार हो तुम,

सदा नवसृजन के समाचार हो तुम,

महा रुद्र के घोर अवतार हो तुम,

धधकते हुए लाल अंगार हो तुम।

उठो इस तरह उठ रही आंधियां हो,

गिरो इस तरह गिर रही बिजलियां हों।।

न भूलों कि इस जाति के प्राण हो तुम,

इसी देश की वीर सन्तान हो तुम,

उमड़ता हुआ एक तूफान हो तुम,

प्रलय हो, प्रलय का समाधान हो तुम।

वही रूप फिर याद करना पड़ेगा,

रगों में नया खून भरना पड़ेगा।।

तुम्हें शीघ्र ही अब संभलना पड़ेगा,

उछलना, उबलना, मचलना पड़ेगा,

समय के नहीं साथ चलना पड़ेगा,

तुम्हें तो समय को बदलना पड़ेगा।

सुनाई पड़ेंगी विजय की पुकारें,
तुम्हें देख कर खिल उठेंगी बुहारें!!

उठो, फूट के पात्र को फोड़ डालो,

अभी भेद की श्रृंखला तोड़ डालो,

भटकते दिलों को पुनः जोड़ डालो,

समय की प्रबल धार को मोड़ डालो।

विषैली विषमता मिटाते चलो तुम,

सभी को गले से लगाते चलो तुम।।

चलो चित्त में विश्व की प्रीति लेकर,

सदा राम के राज्य की रीति लेकर,

सुकवियो! उठो राष्ट्र की नीति लेकर,

महाचार्य चाणक्य की नीति लेकर।

कहीं पर तुम्हारी न यात्रा रुकेगी,

सफलता तुम्हारे चरण में झुकेगी।।

स्वयं जागकर दूसरों को जगा दो,

अभी नाव को तुम किनारे लगा दो,

उठो, इस धरा को तुम किनारे लगा दो,

नहीं तो गगन को धरा पर झुका दो।

नई नींव खोदो, नये घर बनाओ,

नई रागिनी में नए गीत गाओ।।

----***----

तुम अभय रहो कुछ भय न करो

*******

(ज्वाला प्रसाद ज्योतिषी)

तुम उभय रहो कुछ भन न करो।

मानव! अपने जग के सृष्टा!

तुम निर्जित हो, निर्भय विचारो।।

तुम महावीर तुमको अपने बल की है कुछ थाह नहीं,

ऐसा स्थल कहां, जहां तुमको ले जाने को है राह नहीं।

ये व्योम विचुम्बी अचल शिखर चरणों से होते क्षत-विक्षत,

मानव तुम सत्विभु की रचना, तुम हो चिन्मय तुम हो अक्षत।

शूलों अंगारों का पथ चल, चिर-विजय वधूटी सखे वरो।

तुम अभय रहो कुछ भय न करो।

आंखों की भीषण ज्वाला से गल दूर गिरें जग के बन्धन,

कर सुख की वृष्टि डुबा दो यह पीड़ित जग का आकुल क्रन्दन।

फिर घहर-घहर कर आज गिरें, सारी विभेद की दीवारें,

पनपे मानवता की खेती पा नवजीवन की बौछारें।

जग के रीते उर दीपक में अपने हाथों नव स्नेह भरो,

तुम अभय रहो, कुछ भय न करो।।

जब छिपे हुए होवें काले बादल दल से शशि औ, तारे

डूबे काली स्याही में हों तट और ज्ञात पथ भी सारे।

जब सिहर-सिहर उठती होवे भय से संसृत सारी क्षण-क्षण,

झंझा ताण्डव करती होवे उठती होवें लहरें भीषण।

निज अन्त्रि-जाल का यान बना तुम विपदाओं का सिन्धु तरो,

तुम अभय रहो, कुछ भय न करो।।

जब दिखे कहीं मुरझाती-सी समता की सुन्दर हरियाली,

कुम्हलाती सी दीखे जग के उपवन की जब कोई डाली।।

अपने प्राणों के श्रोणित से सिंचित कर दो तब जगती तल,

ला दे भव में नूतन जीवन प्रिय, तब विनाश का वह लघु पल।

है मृत्यु अरे अभिनव जीवन, मृत्युंजय हो, किस लिए डरो,

तुम अभय रहो, कुछ भय न करो।।

तब युग पद इस बीहड़ वन में खींचे सीधी उज्ज्वल रेखा,

युग की छाती पर अंकित हो अक्षय लिपि में जीवन-लेखा।

वह रेखा भावी पीढ़ी को, जो सत-शिव-सुन्दर का हो पथ,

वह लेखा जिसमें लोक पढ़े बीते अतीत का उज्ज्वल अथ।

अपने जीवन को जला सतत जग में नव अमर प्रकाश भरो,

तुम अमर रहो, कुछ भय न करो।।

----***----

जिसने मरना सीख लिया
*******

(अज्ञात)

जिसने मरना सीख लिया है जीने का अधिकार उसी को।

जो कांटों के पथ पर आया फूलों का उपहार उसी को।
जिसने गीत सजाये अपने,

तलवारों के झनझन स्वर पर,

जिसने बिप्लव राग अलापे,

रिमझिम गोली के वर्षण पर,

जो बलिदानों का प्रेमी है, है जगती का प्यार उसी को।

जिसने मरना सीख लिया है जीने का अधिकार उसी को।।

हंस-हंस कर इस मस्ती लेकर,

जिसने सीखा है बलि होना,

अपनी पीड़ा पर मुस्काना,

औरों के कष्टों पर रोना,

जिसने सहना सीख लिया है संकट है त्यौहार उसी को।

जिसने मरना सीख लिया है जीने का अधिकार उसी को।।

दुर्गमता लख बीहड़ पथ की,

जो न कभी भी रुका कहीं पर,

अनगिनती आघात सहे, पर,

जो न कभी भी झुका कहीं पर,

झुका रहा है मस्तक अपना यह सारा संसार उसी को।

जिसने मरना सीख लिया है जीने का अधिकार उसी को।।

----***----

करना नव निर्माण तुम्हें है

*******

(राज बहादुर ‘विकल’)

करना नव निर्माण तुम्हें अब,

वीर जवानों जागो!

आज न पागलपन लेकर हों शस्त्रों की झनकारें,

समय कह रहा अब न बहाना यहां रक्त की धारें,

महावीर, गौतम की फिर कण-कण में करुण जागे,

पशुओं तक का रुदन देख नयनों में करुणा जागे,

महा प्रलय के बिखरे कण दे रहे चुनौती तुमको-

जगो पार्थ के अविचल प्रण मां के अभिमानों, जागो।। करना0
म ‘दतुधीचि’ हो कभी त्याग का अपने मोल न मांगो,

तुम्हीं अमर ‘प्रहलाद’ उठो लपटों के भय को त्यागो,

तुम विलास को त्यागो, वसुधा आज मुक्ति की प्यासी,

सुरा, सुन्दरी, स्वर्ण छोड़ कर यौवन संन्यासी,

ऐसा हो संन्यास, देश में जीवन ज्योति जगादे-

अखिल सृष्टि को कांपे तम, गौतम के प्राणो, जागो।। करना0 
तुम अनन्त बन आज तोड़ दो सीमाओं का घेरा,

सामवेद के मन्त्रों को ले आये नया सवेरा,

बोधि वृक्ष की छाया से फिर बहे ज्ञान की धारा,

अखिल विश्व के पथ-भ्रान्तों को भारत हो ध्रुवतारा,

आरण्यक, संवाद सुनाने लगे देश की भाषा

अन्धकार का वक्ष चीर कर स्वर्ण विहानो, जागो।। करना0
काशी जागो, मथुरा जागे, जाग पड़े उज्जैनी।

अलका के प्रसून फिर गूंथे वसुन्धरा की वेणी,

इन्द्रप्रस्थ, साकेत, जगें जागे विधवा वैशाली,

तक्षशिला के खंडहर में हो मणियों से दीवाली,

बढ़ो चारणों, फिर अतीत की विरुदावली सुनाने—
अखिल विश्व को करुणा ले मनु के अरमानों, जागो।।

करना नव निर्माण तुम्हें अब, वीर जवानों, जागो—

----***----

घिरा समस्त विश्व में
*******

(राजेश एम.ए.)

घिरा समस्त विश्व में अथाह अंधकार है,

मशाल ज्ञान की लिये बढ़े चलो, बढ़े चलो!

तुम्हें प्रभाव के प्रकाश से असीम प्यार है,
मशाल ज्ञान की लिये बढ़े चलो, बढ़े चलो।।

अखण्ड-ज्योति के प्रकाश से निशा समाप्त हो—

प्रभात में नये समाज के प्रत्यक्ष चित्र हों!

समस्त शाप-ताप-ग्लानि-दैन्य-कालिमा मिटे—

सभी विवेक-शील पाप-हीन हों पवित्र हों!

प्रकाश के प्रसार का खुला नवीन द्वार है—

मशाल ज्ञान की लिये बढ़े चलो, बढ़े चलो!

घिरा समस्त विश्व में असीम अंधकार है—

मशाल ज्ञान की लिये बढ़े चलो, बढ़े चलो!!

युगों-युगों गिरी हुई, डरी हुई दबी हुई—

घिसी हुई, पिसी हुई मनुष्यता कराहती!

युगों युगों के रोक-शोक क्लेश-दंभ-ढोंग से—

अधर्म के अनेक बन्धनों से मुक्ति चाहती!

तुम्हें उबारना इसे अभी सभी प्रकार है,
मशाल ज्ञान की लिये बढ़े चलो, बढ़े चलो!

घिरा समस्त विश्व में अथाह अन्धकार है!

मशाल ज्ञान की लिये बढ़े चलो, बढ़े चलो!!

मरी हुई मनुष्यता अनेक बार जी उठी—

सुज्ञान के प्रकाश से मिटी समस्त भ्रान्ति है!

समाज का स्वरूप जीर्ण-शीर्ण, ध्वस्त-सा हुआ—

तभी सशक्त रूप से हुई नवीन क्रान्ति है!

उसी नवीन क्रान्ति की उठी पुनः पुकार है,

मशाल ज्ञान की लिये बढ़े चलो, बढ़े चलो!

घिरा समस्त लोक में अथाह अंधकार है—

मशाल ज्ञान की लिये बढ़े चलो, बढ़े चलो!!

----***----

सो रहे विलास में, उन्हें
*******

(वेदवती शर्मा)

कि सो रहे विलास में, उन्हें नवीन प्राण दो।
नवीन कल्पना भरो, नवीन गति विधान दो।।
प्रभात की पुकार है कि विश्व को झिंझोड़ दो।

कि मार्ग में अड़े पहाड़ पर प्रहार तोड़ दो।।

विभिन्न वर्ग-सम्प्रदाय—जाति भेद पार कर।

मनुष्य के विचार में, मनुष्यता उभार कर।।

युगीन सभ्यता दलित, उसे नई उड़ान दो।

नवीन कल्पना भरो, नवीन गति विधान दो।। सो रहे0 
सगर्व भाल उच्च हो, समाज और देश का।

विनष्ट यह समाज हो समग्र राग द्वेष का।

सबल चरण बढ़े चलो, कि जिन्दगी नई मिले।

रुके हुए कदम उठें प्रसून बन कली खिले।।

कि मार्ग में पवित्र ज्ञान का बितान तान दो।

नवीन कल्पना भरो, नवीन गति विधान दो।। सो रहे0 
रुको नहीं, झुको नहीं, अछोर पंथ साप है।

सृजन नवीन साथ है कि दिग्-दिगन्त साथ है।।

कि हार-जीत का विचार त्याग कर बढ़े चलो।

कि सामने बिछी हुई नई डगर बढ़े चलो।।

नवीन चेतना नवीन देश को उठान दो।

नवीन कल्पना भरो, नवीन गति विधान दो।। सो रहे0
नवीन पूर्व प्रात की पवन तुम्हें पुकारती।

नए समाज की तुम्हें उतारनी सुआरती।।

कि ऊंच-नीच भेद-भाव को गिरा मिटा चलो।

प्रदीप क्रान्ति का समस्त—देश में जला चलो।।

निशीथ का तिमिर विनष्ट कर नया विधान दो।

नवीन कल्पना भरो, नवीन गति विधान दो।।

कि सो रहे विलास में, उन्हें नवीन प्राण दो।

नवीन कल्पना भरो, नवीन गति विधान दो।।

----***----

सभी विश्व का ताप मिटेगा

*******

(विद्यावती मिश्र)

सभी विश्व का ताप क्षण में मिटेगा

जरा स्वेद की धार भू पर बहाओ!

निशा का तिमिर पास आता तभी है

कि जब सूर्य पुरुषार्थ का डूब जाता,

विभामय गगन देखकर दूर से ही

अजिर कालिमा का नहीं पास आता,

अखिल लोक उत्फुल्ल हो जग पड़ेगा

विहग के स्वरों में प्रभाती सुनाओ!

जरा स्वेद की धार भू-पर बहाओ!! सभी विश्व0 
प्रगति पंथ पर पैर आगे बढ़ाये 
बिना लक्ष्य कोई नहीं पा सका है,

चुभे शूल को मान-सम्मान देकर 
कुसुम वृन्त पर मुक्त मुसका सका है,
सुरुचि कण्ठ के प्राण से बह पड़ेगी

नियत पंथ को कण्टकों से सजाओ!

जरा स्वेद की धार भू-पर बहाओ!! सभी विश्व0 
स्वजन साधना के अमिय बीज बो दो 
विटप सिद्धि के प्रेम से लहलहाएं,
कि प्रहरी बना आत्म-संयम खड़ा है
पराजय, पतन पास आने न पाएं,

स्वयं धार-मझधार ही तट बनेगी

जरा नाव आकर यहां पर छोड़ जाओ!

जरा स्वेद की धार भू-पर बहाओ!!

सभी विश्व का ताप मिटेगा क्षण में!

जरा स्वेद की धार भू पर बहाओ!! सभी विश्व0
----***----

नया विहान आ रहा
*******

(राम स्वरूप खरे)

नया विहान आ रहा—सुषुप्ति तज बढ़े चलो!

नवीन चेतना भरो, प्रशस्त पथ किये चलो!!

धरा सभीत हो रही, कि अन्धकार बढ़ रहा 
कुबुद्धि ध्वंस में निरत, महान् स्वार्थ बढ़ रहा!!

सृजन विलाप कर रहा, कि राग-द्वेष बढ़ रहा!

उदित सुधांशु-शांति ओर, राहु आज बढ़ रहा!!

बढ़े न और इस तरफ, कृपाण खींच कर चलो!

न मृत्यु से डरो कभी—दहाड़ते हुए चलो!! नया विहान0
विपत्ति के पहाड़ टूट, पथ रोक लें नहीं!

न स्वर्ग के अनन्त भोग, मोह लें तुम्हें कहीं!!

चरण जिधर बढ़े से दृढ़ नवीन रहा हो वही!

गगन झुके, धरा उठे—कि स्वर्ग ही बने मही!!

रुके न यह प्रयाण-गीत ध्वज लिये बढ़े चलो।
नवीन क्रान्ति, का बिगुल बजा-विहंस चले चलो।। नया विहान0
मचल उठा समुद्र यह, अनन्त ज्वार आज ले।
सुधीर-शान्त जो सदा, महा प्रलय का साज ले।।

अजेय यह नगेश भी तुम्हें पुकार है रहा।

महान आशा ले तुम्हें, निहार विश्व है रहा।।

मशाल ज्ञान की जला-विनाश तम, बढ़े चलो।

शहीद हो कि देश-हित नवीन बलि दिये चलो। नया विहान0

बुझे न दीप, जो जला- स्नेह हो चुके कभी।

अनीति के समक्ष यह, न भाल ही झुके कभी।।

असीम श्रम करो कि विश्व-वाटिका विहंस उठे।

नवीन प्रेरणा भरो, सृजन स्वयं विहंस उठे।।

नवीन अर्चना करो, विमुक्त हो—बढ़े चलो।

नवीन साधना करो, स्वलक्ष्य को बढ़े चलो।।

नया विहान आ रहा—सुषुप्ति तज बढ़े चलो!

नवीन चेतना भरो, प्रशस्त पथ किये चलो!!

----***----

किरण पर लगी आंख बादलों की
*******

(कल्पनाथ सिंह)

किरन पर लगी आंख है बादलों की।
चमन पर कभी गाज गिरने न पाये।।

चलो झूम कर इस तरह नौजवानों।

समय का इरादा बदलने न पाये।।

बढ़ो और मस्ती बहारों से ले लो।

नई रोशनी चांद तारों से ले लो।।

निभायें न लहरें अगर साथ तेरा।

मचल करके हस्ती किनारों से ले लो।।

अमन पर लगी आंख है मरघटों की।

हमें कोई मजबूर कहने न पाये।।

चलो झूम कर इस तरह नौजवानों।

समय का इरादा बदलने न पाये।।

युगों के लिए एक विस्तार दे दो।

नई जिन्दगी को नया प्यार दे दो।।

डगर गुनगुनाती हुई आ मिले तो।

सुकोमल स्वरों को नया तरा दे दो।।

मगर इस सुनहले सृजन मंच से फिर।

कोई एटमी गीत गाने न पाये।।

चलो झूम कर इस तरह नौजवानों।

समय का इरादा बदलने न पाये।।

कहानी किसी को भुलाती नहीं है।

जवानी कभी लौट आती नहीं है।।

धरा के लिए चित्र जितने बने हैं।

घटायें कभी भी मिटाती नहीं है।।

शलभ छा रहे दीप की वर्त्तिका पर।

कहीं फिर अन्धेरा निगलने न पाये।।

चलो झूम कर इस तरह नौजवानों।

समय का इरादा बदलने न पाये।।

----***----

युग-धर्म

*******

(सत्यदेव सिंह)

आज अपने कण्ठ के स्वर से न मोहो,

गीतकारो! अग्नि अंगारे उगल दो।

वादको! संगीत के स्वर ताल तजकर,
मातृ-भू रक्षार्थ, रणभेरी बजाओ।

अब न भामाशाह! तुम थैली समेटो,

मातृ भू-हित आज निज कर्त्तव्य पालो।

भगतसिंह आजाद, लक्ष्मी, शिवा, राणा की,

शपथ है तुमको—तिजोरी मत सम्हालो।
शिक्षकों! दो आज शिक्षा इस तरह की,
देश का प्रत्येक नर राणा, शिवा हो।
आज कौशिक! मांग लो अवधेष से सुत,
असुर-वध करना स्वयं का प्रण निर्वाहों।
आज कौशल्या! सुतों को, देश के हित,
दान कर दो, और निज कर्त्तव्य पालों।

और बहनों! आज अपनी राखियों के,

तार गिनकर भाइयों से मील मांगी।

जड़ कहां कब विनय कोई मानता है?

यज्ञ की कीमत-असुर कब जानता है?

अंग्रेजों! अनुनय विनय का अब न अवसर,
लषन को आदेश दो-निज धनुष तानें।
आज भारत का हरेक बालक भरत बन,

दांत की बनराज के गणना करेगा।

दो बता ऐ बंधुओं! तुम आज रिपु को,

रिपु-दमन फिर सिंहनी का थन दुहेगा।

----***----

तेरे चरणों में शक्ति नई
*******

(राम स्वरूप खरे)

तेरे चरणों में शक्ति नई, तेरे प्राणों में भक्ति नई।

जीवन में नव विश्वास भरा, गति आशा नई, है चाह नई।।

तेरा है सुन्दर स्वप्न नया, कल्पना नई भावना नई।

है अर्चन-पूजन प्रेम भरा, है लक्ष्य नया, है राह नई।।

गाओ तो कवि! गीत नया अब, लय बदलेगी, स्वर बदलेगा!

मौसम भी बदलेगा साथी, युग बदलेगा, युग बदलेगा!!

मरुथल नन्दन-कानन होगा, श्रम की गंगा जब आयेगी।
फसलें झूमेंगी खेतों में, धरती दुल्हन बन जायेगी।।

खेलेगा आंगन में भविष्य, नव क्रान्ति घटा घिर आयेगी।

जीवन होगा सुन्दर सुखमय, चेतनता दीप जलायेगी।

मुसकाती आयेगी बहार, यह पतझर का घर बदलेगा!

मौसम भी बदलेगा साथी, युग बदलेगा, युग बदलेगा।।

यह सब सीमायें बदलेगी, तम की जंजीरें टूटेंगी।

मन्दिर-मस्जिद-गुरुद्वारों की भेदक-दीवारें फूटेंगी।।

मधुकरियां प्रेम-विभोर हुई, जी भर के मधु नव लूटेंगी।।

जब प्राची के युग अधरों पर, जागृति की किरणें फूटेंगी।।

करके निश्चय अमरत्व प्राप्त, यह चोला नश्वर बदलेगा!

मौसम भी बदलेगा साथी, युग बदलेगा, युग बदलेगा!!

परिवर्तन की होड़ लगेगी, जन बदले जीवन बदलेगा।

वह तूफान उठेगा जिससे निर्माणों का तन बदलेगा।।

अपना कर्म-स्वरूप सुधारो, अपना रूप अनूप करो तुम,

नव-पल्लव की ऋतु आने दो पीत-पात का क्रम बदलेगा।।

बदलो अपने को पहले तुम निश्चय सारा जग बदलेगा!

मौसम भी बदलेगा साथी, युग बदलेगा, युग बदलेगा!!

----***----

उठो तरुण विक्षुब्ध न हो
*******

(राम स्वरूप खरे)

उठो, तरुण विक्षुब्ध न हो तुम नव-युग के आधार हो!

युग-निर्माण-योजना की तुम सबल सुदृढ़ पतवार हो!!

युग-प्रेरक दृढ़ वक्ष तुम्हारा साहस से सम्पन्न हो।

आयें बाधाएं ही कितनी पर न कभी तुम खिन्न हो।।

सदा हंसो जैसे हंसते हैं सुमन कटीली डाल पर।

ब्रह्मचर्य का तेज झलकता रहे अपरिमित भाल पर।।

चलो स्वयं ही पथ प्रशस्त कर कितना ही अंधियारा हो!

ऐसी ज्योति जलाओ जिससे धरती पर उजिवार हो।। उठो0
तुम्हें न रोक सकें आकर्षण और प्रलोभन बड़े-बड़े।
रहो देखते बन तटस्थ सब, दिव्य लक्ष्य-हित सदा अड़े।।

जिधर बढ़ें युग-चरण तुम्हारे प्रलय उधर ही मच जाए।

छूलें जिसे भुजाएं, दुस्तर-कार्य पूर्ण वह हो जाए।।

नई क्रान्ति को नई चुनौती, तुम्हें सहज स्वीकार हो!

अटल-साधना, श्रम-संयम के तुम्हीं दिव्य अवतार हो!! उठो0
जग में कार्य असम्भव क्या यदि लगन सत्य-शुभ-सुन्दर हो।

उर में हो विश्वास अमित, चरणों में गति, शाश्वतः स्वर हो।।

क्योंकि जगत में जी सकता वह जिसकी भुज-दंडों में बल।

उसका क्या जीवन जो जर्जर चिन्तित-कायर अति निर्बल।।

अस्तु अभय बन विचारो साथी, तुम्हें सभी से प्यार हो!

बढ़ो सदा तूफानों में तुम, चाहे भीषण ज्वार हो!!

उठो, तरुण विक्षुब्ध न हो तुम नव युग के आधार हो!

युग-निर्माण-योजना की तुम सबल सुदृढ़ पतवार हो!!

----***----

विश्वासों के दीप जलाकर
*******

(वीणापाणि)

विश्वास के दीप जलाकर युग ने तुम्हें पुकारा।
सूर्य-चन्द्र सा इस जगती में चमके भाल तुम्हारा।।

सदियां बीत गईं कितनी ही छाया घोर अंधेरा।

पल-पल बढ़ता ही जाता है महानाश का घेरा।।

जगो शंकराचार्य सनातन संस्कृति को जीवन दो।

जगो विवेकानन्द विवेकी भारत का हर जन हो।।

जागो बुद्ध तोड़ दो जग के भव-बन्धन की कारा।

सूर्य चन्द्र सा इस जगती में चमके भाल तुम्हारा।।

विश्वासों के दीप0 
अनाचार का शीश काटने परशुराम अब जागो।

जागो भामाशाह राष्ट्र के हित में सब कुछ त्यागो।।
हरिश्चन्द्र जागो असत्य की, छल की रोको आंधी।

राजनीति का छद्म छुड़ाने जागो मेरे गांधी।।
टूटी है पतवार आज नौका के बनो सहारा।

सूर्य-चन्द्र सा इस जगती में चमके भाल तुम्हारा।।

विश्वासों के दीप0
राणा-सांगा जागो शत्रु से रण का शौर्य दिखाओ।

पवन पुत्र जग पड़ा लाभ-लंका को आग लगाओ।।

जागो मेरे चिर अतीत की निष्ठाओं सब जागो।

दो जग को प्रकाश का नूतन दान नींद अब त्यागो।।

जग में शान्ति प्रेम बरसाओ बन सुरसरि की धारा।

सूर्य-चन्द्र सा इस जगती में चमके भाल तुम्हारा।।

विश्वासों के दीप0 
उलटी हुईं दिशायें मानव सुख सपनों से खोया।

अन्धकार में भटक रहा अज्ञान निशा में सोया।

नालंदा के ज्ञान कहां हो आज लौटकर आओ।

हल्दी घाटी जगो देश में देश-भक्ति भर जाओ।

शोषण, अत्याचार, दम्भ से मुक्त बने जग सारा।

सूर्य-चन्द्र सा इस जगती में चमके भाल तुम्हारा।।

विश्वासों के दीप0
उलटी हुईं दिशायें मानव सुख सपनों से खोया।

अन्धकार में भटक रहा अज्ञान निशा में सोया।

नालंदा के ज्ञान कहां हो आज लौटकर आओ।

हल्दी घाटी जगो देश में देश-भक्ति भर जाओ।।

शोषण, अत्याचार, दम्भ से मुक्त बने जग सारा।

सूर्य-चन्द्र सा इस जगती में चमके भाल तुम्हारा।।

जाग उठो चित्तौड़ देश में जौहर ज्वाला जागे।

कुरुक्षेत्र जागो कुण्ठाओं का कौरव दल भागे।।

मां मदालसे जागो तुम बिन बच्चे भटक रहे हैं।

उठो पद्मिनी आज शील से खिलजी अटक रहे हैं।।

तुम जागो तो जग उठें मन्दिर मस्जिद गुरुद्वारा।

सूर्य-चन्द्र सा इस जगती में चमके भाल तुम्हारा।।

विश्वासों के दीप0
सावित्री इस सत्यवान को यम से उठो छुड़ाओ।

लक्ष्मीबाई जगो फिरंगी संस्कृति से टकराओ।।

निद्रा त्याग जागता जग जब उगता सूर्य अकेला।

जागो नव-विभूतियों फिर से आज जागरण बेला।।

राह दिखाओ इस भटके जग को बनकर ध्रुवतारा।
सूर्य-चन्द्र सा इस जगती में चमके भाल तुम्हारा।।

विश्वासों के दीप जलाकर युग ने तुम्हें पुकारा।

सूर्य-चन्द्र सा इस जगती में चमके माल तुम्हारा।।

----***----

रुके नहीं चरण

*******

(विद्यावती मिश्र)

रुकें कभी नहीं चरण!

अपार हिम-शिखर सदैव पंथ पर अड़ा रहे,

अथाह सिन्धु मुक्त राह रोक के पड़ा रहे,

बनी रहे परन्तु साधना पुनीत आमरण।

रुकें कभी नहीं0 
न फूल मांग किन्तु भय कभी न मान शूल से,

छिपी न तू भविष्य शून्य-भाग्य के दुकूल से,

सदैव शक्तिमान ने किया है भूमि का वरण।

रुकें कभी नहीं0 
पुकार भाव कह रहा प्रभात है, प्रकाश है,

नवीन राह, प्रेरणा नई, नया प्रयास है,

नवीन विश्व का नवीन कुम्भकार कर सृजन।

रुकें कभी नहीं चरण!!

----***----

चलती सांसों को जीने दो
*******

(महेश संतोषी)

चलती सांसों को जीने दो दफनाओ मत।
सांसों का सरगम भरो समय के अधरों में,

चलती सांसों को जीने दो, दफनाओ मत।

कुछ और बढ़ाओं उम्र, दिलों के धड़कन की,

जीवित जग को जहरीला कफ़न उड़ाओ मत।। चलती0

जाकर मिट्टी से तिलक करो मानी नभ का,

पदरज से पावन कर दो चांद-सितारों को।

शंकर बन कर मानवता का विष पी जाओ,

बंदी कर लो मुट्ठी में शोख बहारों को।।

तुम कर पाओं तो करो हलाहल को अमृत—

लेकिन दुनिया को विष के घूंट पिलाओ मत।। चलती0

अब तो उस दिन को और निकट लाओ मानव,

जिन दिन अपनी धरती नभ का इतिहास लिखे।

ऊपर तो देख - देख कर आंखें पथराई,

अब भू के दर्पण में नभ का प्रतिबिम्ब दिखे।।

हर दीपक को सूरज-सी उमर दिखाओ तुम—

घर-घर में जलते अनगिन दीप बुझाओ मत।। चलती0

सांसों के चलने का तो एक बहाना है,

मानवता जीवित है अपने विश्वासों से।

जीवन खुद अपना गला घोंट लेगा उस क्षण,

जब मौत सजायेगी धरती को लाशों से।

विष के बादल बन-बन कर मत बरसो भू पर,

प्राणों को बूंद-बूंद के हित तरसाओ मत।।

चलती सांसों को जीने दो दफनाओ मत।

----***----

गढ़ फिर कोई दीप नया
*******

(चन्द्र सेन विराट)

गढ़ फिर कोई दीप नया तू मिट्टी मेरे देश की।
अन्धी हुईं दिशायें सारी यूं अंधियारी छा रही,
किरण तोड़ती सांस रोशनी जीने को छटपटा रही।

ऐसा कुछ ठहराव आ गया आज विश्व की राह में,

पथ भूले बनजारे जैसी पीढ़ी चलती जा रही।

कोई बांह पकड़ ऐसे में, सही दिशा का ज्ञान दे,

सख्त जरूरत आज जगत को एक सच्चे दरवेश की। गढ़0
देवभूमि ये जन्म दिये इसने अनगिन अवतार को।

ज्योति-स्तम्भ बन हरती आई, ये जग के अंधियारा को।।

मुझको है विश्वास कि धरती बांझ नहीं इस देश की,

फिर से कोई नया मसीहा देगी ये संसार को।

इसकी मिट्टी उड़ कर बैठी सूरज के भी भाल पर,

नित उभरी आवाज यहां से शांति प्रेम संदेश की। गढ़0
यद्यपि प्रलयंकारी घन से घिरा हुआ आकाश है,

फिर भी मानव के भविष्य से मेरा मन न निराश है।

शायद इसी मोड़ के आगे मानव का निज लक्ष्य हो,

इसी तिमिर के पीछे शायद कोई नया प्रकाश है।

जब तक मेरा देश, मनुजता होना नहीं उदास तू,

निकट जन्म-बेला है शायद किसी नये अवधेश की।

गढ़ फिर कोई दीप नया तू मिट्टी मेरे देश की। गढ़0।

----***----

हमें यह शिक्षा अति प्राचीन
*******

(अज्ञात)

हमें यह शिक्षा अति प्राचीन और यह वैसी ही अभिराम,
आज फिर जननायक ने कहा—हमें अब है आराम हराम।
यही जीवन का सच्चा अर्थ।

समय को नहीं गंवाये व्यर्थ।।

समय का रखते हैं तो मान।

बना देता यह उन्हें महान।।

समय से करते हैं जो काम।

उन्हें यश मिलता, होता नाम।।

समय को जाते हैं जो चूक।
विफलता मिलती है दो टूक।।

समय से चलता है संसार।

जगत के होते सब व्यापार।।

सफलता से खुलते हैं द्वार, प्राप्त होते हैं शुभ परिणाम।

समय से होने पर सब काम।।

हमें अब है आराम हराम?

समय से होते हैं दिन रात।

समय पर होता उदय-प्रभात।।

बदलती ऋतुएं, तिथियां, मास।

समय से बंधे धरा - आकाश।।

समय से बदला करता वर्ष।

हमें वह देता कितना हर्ष।।

समय आने पर खिलते फूल।

यही है जीवन का सुख-मूल।।

समय की यह सुन्दर पहचान।

सदा ही रहता है गतिमान।।

मनुज का चलते रहना काम, मनुज का बढ़ते रहना काम।

यही तो है जीवन का नाम।।
हमें अब है आराम हराम?

परिश्रम से बनती है राह।

बैठना कर देता गुमराह।।

परिश्रम जीवन का सुख-मूल।

नहीं होने देता यह भूल।।

नहीं चुभते पैरों में शूल।

जांघ में लगते सुख के फूल।।

सभी फल मिलते अपने-आप।

नहीं होता फिर कोई पाप।।

श्रमी को करते हैं सब प्यार।

आलसी पाता है दुतकार।।

श्रमी को मिलते हैं वरदान, आलसी रहता है नाकाम।

न ले कोई आलस का नाम।।

हमें अब है आराम हराम?

बैठ जाता जो चलना त्याग।
बैठ जाता है उसका भाग्य।।

और, जो चलता आलस त्याग।

भाग्य उसका उठता है जाग।।

परिश्रम ही तो है सौभाग्य।

नाम आलस का है दुर्भाग्य।।

परिश्रम सभी सुखों का सार।

बैठा रहना जीवन की हार।।

सदा चलते रहना है फर्ज।

बैठना सबसे भारी मर्ज।।

परिश्रम से बनते है । नगर, परिश्रम पर जीवित हैं ग्राम।

परिश्रम बिना व्यर्थ विश्राम।।

हमें अब है आराम हराम?

बैठ रहना ही है कलि-काल।

सुला देता, करता पामाल।।

कि जब अंगड़ाई लेने लगे।

समझ लो, हम द्वापर में जगे।।

उठाकर पग धरती पर दिया।

शुरू होती त्रेता की क्रिया।।

राह पर पड़ते हैं जब पांव।

लगाते हम सतयुग का दाव।।

इसलिये चलते रहना श्रेष्ठ।

बैठ रहना है कर्म निकृष्ट।।

अगर हम मिलकर चलते रहें, धरा यह बन जाये सुखधाम।

नहीं रह जाय दुःखों का नाम।

हमें अब है आराम हराम?

सरल यह कितनी सीधी बात।

परिश्रम दिन, आलस है रात।।

परिश्रम करते जो इन्सान।

वही करते अमृत का पान।।

सदा चलने वाले के पास।

चले फल आते लिये मिठास।।

सूर्य देता है सदा प्रकाश।

बना मानव-जीवन की आस।।

सदा रहती पृथ्वी गतिमान।

तभी तो करती जीवन-दान।।

बैठ रहने वाले का कभी नहीं सधता है कोई काम।

व्यर्थ जीवन होता बदनाम।।

हमें अब है आराम हराम?

हमें यह आजादी जो मिली।

कली फिर है जीवन की खिली।।

देश ने देखा नया विहान।

दाशता रजनी का अवसान।।

दूर जो हुआ राष्ट्र अपमान।

विश्व में भारत का सम्मान।।

लौट फिर आया अपना राज।

लगे बनने सब बिगड़े काज।।

सभी मानेंगे-हम या आप।

परिश्रम का यह पुण्य-प्रताप।।

परिश्रम गांधीजी ने किया, संत वे थे कितने निष्काम।

न अब हम होंगे कभी गुलाम।।

हमें अब है आराम हराम?

बनना है यदि हमको राष्ट्र।

मिटाने है यदि सारे कष्ट।।

सफल करना है यदि निर्माण।

सभी का करना है कल्याण।।

अगर गढ़ना है नया समाज।

करें दृढ़ निश्चय तो हम आज—
‘नाम रुकने का लेंगे नहीं।’

‘चलेंगे जैसे चलती मही।।’

रहेंगे आगे बढ़ते कदम।
सदा ही होंगे चलते कदम।।

हमें है नेहरु की सौगन्ध, जिन्होंने लिया नहीं विश्राम।

जिन्होंने नारा दिया ललाम।।

हमें अब है आराम हराम?

----***----

उठो सोने वालों सवेरा हुआ
*******

(अज्ञात)

उठो सोने वालो सवेरा हुआ है,
वतन के फकीरों का फेरा हुआ है!

जागो तो निराशा-निशा खो रही है,
सुनहरी सुपूरब दिशा हो रही है,

चलो मोह की कालिमा धो रही है,

न अब कौम कोई पड़ी सो रही है,

तुम्हें किस लिए मोह घेरे हुआ है!

उठो सोने वालो सवेरा हुआ है!! वतन के0
जवानो उठो कौम की जान जागो,

पड़े किस लिए देश की शान जागो,

तुम्हीं दीन की आश-अरमान जागो,

शहीदों की सच्ची सु-सन्तान जागो

चलो दूर आलस अंधेरा हुआ, है

उठो सोने वालो सवेरा हुआ है! वतन के0
उठो देवियो वक्त खोने न देना,

कही फूट के बीज बोने न देना,

जगे तो उन्हें फिर से सोने न देना,

मुसीबत से अब तो निबेरा हुआ है,

उठो सोने वालो सवेरा हुआ है! वतन के0
 नई कौमियत मुल्क में उठ रही है,

युगों बाद फिर हिंद मां जग रही है,

खुमारी लिए जान को भग रही है,
दिलों में निराली लगन लग रही है,
फकीरों का फिर आज फेरा हुआ है,

उठो सोने वालो सवेरा हुआ है।

----***----

फावड़े चल दनादन
*******

(अज्ञात)

फावड़े चल दनादन फावड़े!

फावड़े चल दना दन फावड़े!

चल दना दन, चल दनादन,

चल दना दन फावड़े!

फावड़े चल दना दन फावड़े!!

हम देश की सेवा के लिए पैदा हुए हैं,

मरने के लिए देश पै, हम पैदा हुये हैं,

कुछ करके रहेंगे, कुछ करके रहेंगे,

और बढ़ के मार, कस के मार,

कस के तू दना दन दाव रे!

फावड़े चल दना दन फावड़े!

चल दना दन, चल दना दन,

चल दना दन फावड़े!

फावड़े चल दना दन फावड़े!!

बरसों की दासता में पड़ के हो गये बरबाद,

हमको पुरानी अपनी आज फिर आई है याद,

आजाद हुए हम और साथ हुए तुम,

मार उन बरबादियों पै तू घनाघन घाव रे!

फावड़े चल दना दन फावड़े!

चल दनादन, चल दनादन, चल दनादन फावड़े!

फावड़े चल दना दन फावड़े!!

दुनियां के नौजवानों से अब पड़ गई है होड़,
भारत के नये खून ने आलस्य दिया है छोड़,

ललकार उठे हम, हुंकार उठो तुम,

अब तो बना के रहेंगे स्वर्ग गांव गांव रे!

फावड़े चल दना दन फावड़े!

चल दनादन, चल दनादन, चल दनादन फावड़े!

फावड़े चल दना दन फावड़े!!

----***----

गांव की गुहार पर गांव की
*******

(अज्ञात)

गांव की गुहार पर, गांव की पुकार पर—

नौजवां बढ़े चलो, कि देश का सुधार हो!

राग एक चाहिये कि भावना मचल उठे।

चिराग एक चाहिये कि लक्ष्य दीप जल उठे।।
एक रेख, एक टेक, एक ही विचार हो।

नौजवां बढ़े चलो, कि देश का सुधार हो।।

गांव की गुहार पर0 
अन्न की कमी न हो, भूख ज्वर कहीं न हो।

धरा दुखी न दीन हो, न तन वसन विहीन हो।।

गांव घर गली-गली, सुज्ञान का प्रसार हो।

नौजवां बढ़े चलो, कि देश का सुधार हो।।

हो नवीन चेतना कि, बाहुबल संभाल लो।

हो नवीन धारणा कि हाथ में कुदाल लो।।

शक्ति साधना करो कि, भावना उदार हो।

नौजवां बढ़े चलो, कि देश का सुधार हो।।

गांव की गुहार पर0
उठ पड़ो बढ़े चलो कि, रूढ़ियों को तोड़ दो।

फिर वतन की जिन्दगी, नयी तरह से मोड़ दो।।

हर कदम नया, नयी दिशा, नया उभार हो।

नौजवां बढ़े चलो कि, देश का सुधार हो।।

गांव की गुहार पर, गांव की पुकार पर—

नौजवां बढ़े चलो, कि देश का सुधार हो!

----***----

आज युग ने संदेश दिया
*******

(विद्यावती मिश्र)

उफन कर तट को तोड़ो मत, किन्तु धारा के साथ बहो!

समय के पीछे नहीं रहो!

बिना फल कभी न काम करो,

बिना श्रम मत आराम करो,

बिना पतवार न नाव चली, सबल कोई आधार गहो!

समय के पीछे नहीं रहो!

उफन कर तट को0 
सिद्धि साधना की दासी है,
सिद्धि साहस की प्यासी है,

सफलता भी जब सम्भव है, व्यर्थ असफलता नहीं सहो!

समय के पीछे नहीं रहो!

उफन कर तट को0
आज युग ने सन्देश दिया,

कि रुकने वाला नहीं जिया 
ऊन कर तट को तोड़ो मत, किन्तु धारा के साथ बहो!

समय के पीछे नहीं रहो!!

----***----

है जीवन रहा पुकार हार मत मानो

*******

(विद्यावती मिश्र)

है जीवन रहा पुकार हार मत मनो!

संघर्ष करो तुम पथ की विपदाओं से,

संघर्ष करो तुम पथ की बाधाओं से,

कर्मों से अवनी अम्बर तक ले जाओ,

नभ भू पर लाओ पौरुष की बाहों से,

ऐसा तो कुछ भी नहीं असम्भव जो हो,

केवल तुम निज में निहित शक्ति पहचानो!

हार मत मानो!! है जीवन0
औरों के मत को मत निज माप बनाओ,

तुम दिव्य-शक्ति हो जो चाहो बन जाओ,
है कुरुक्षेत्र सम्मुख तुम बाट न जोहो,

फूलों-शूलों पर चरण बढ़ाते जाओ,
अपराजित तो तुम रहे सृष्टि के क्रम में,

तुम जन्म-मृत्यु के स्वामी ओ दीवानो!

हार मत मानो!! है जीवन0
यह हार-जीत तो बस मन की भाषा है,
है हार निराशा और विनय आशा है,
म्रियमान पार्थ जग गाता गूंज रही है,

बस पांच जन्य अन्तर की अभिलाषा है,
कर्मयोग सन्देश आज के युग का,

कर्तव्य यहां का यही कि धनु सन्धानो!

हार मत मानो!!

है जीवन रहा पुकार, हार मत मानो!!

----***----

चुनौती आज पराजय को
*******

(विद्यावती मिश्र)

चुनौती आज पराजय को!!

लक्ष्य पथ पर हिमगिर आये, तरंगित सागर लहराये,
हिला पावेंगे किन्तु न वे एक क्षण मेरे निश्चय को!

चुनौती आज पराजय को!!

चरण को कौन सकेगा रोक, लक्ष्य का जब सम्मुख आलोक,
शूल का स्वागत करते हैं निमन्त्रण देते हैं भय को!

चुनौती आज पराजय को!!

तुम्हें यदि आना है आओ, साथ मेरे चलते आओ,
अपेक्षा वैसे तनिक नहीं, किसी की मेरे निर्णय को!

चुनौती आज पराजय को!!

----***----

पथ पथरीला देख चरण की
*******

(विद्यावती मिश्र)

पथ पथरीला देख चरण की गति मत यों बदलो!

शूल जहां पर नहीं वहां पर फूल नहीं मिलते,
जहां विरोधी नहीं वहां अनुकूल नहीं मिलते,
जो मुरझाते नहीं कभी वे फूल नहीं खिलते,
तो फिर क्यों कांटों के मस्तक पंथी न तुम कुचलो!

चरण की गति मत यों बदलो!! पथ0
सिन्दूरी बेला प्रातः की किरणें ओस भरी,

मकरन्दी कलियों पर भ्रमराबलि बिखरी-बिखरी,

पश्चिम में छिप गयी निशा की छाया डरी-डरी,
रह कर मौन विश्व के कोलाहल को यों न छलो!

चरण की गति मत यों बदलो!! पथ0

दूर क्षितिज पर स्वर्ग कलश ले खड़ी भारती है,
सजा रही प्रत्येक पंथी के लिए आरती है,
अभय अजय पर वह अपना सर्वस्व आरती है,
अन्नपूर्णा बन कर कहती फूलो और फलो!

चरण की गति मत यों बदलो!!

पथ पथरीला देख चरण की गति मत यों बदलो!!

----***----

आराम ही हराम
*******

(विद्यावती मिश्र)

आराम ही हराम है, आराम ही हराम!

सूरज के साथ खेत-खेत में बिखर पड़ो,
तुम धूल, धूप, स्वेद और आग से लड़ो,
तब तक अड़े रहो कि तुम्हें रोक दे न शाम!

आराम ही हराम!! आराम0 
सोचो न कुछ मशीन की तरह जुटे रहो,
जब तक न पूर्ण काम हो अडिग डटे रहो,
निर्माण पन्थ पर न कभी मांगना विराम!

आराम ही हराम!! आराम0 
काम करो इसलिए कि स्वर्ग हो धरा,
देश धान और मान से रहे भरा,
जिसने न किया काम वही बन गया गुलाम!

आराम ही हराम!!

काम करो, काम करो, काम करो, काम,
हाथ नहीं थाम और पैर नहीं थाम,
काम नाम, काम धाम, काम को प्रणाम!

आराम ही हराम!!

आराम ही हराम है, आराम ही हराम!!

----***----

परवशता का अंत
*******

(शान्ति मेहरोत्रा)

अब वैभव के गीत न गाना और न करुण कराहें।
अब अतीत में लीन हो चुकीं, परवशता की आहें।।
जिसका भी साहस हो आगे बढ़कर उसे दबाये।
देवासुर संग्राम छिड़ा जिसको आना हो आये।।
आज रात महलों पर फिर से कुटियों ने जय पाई।
जर्जरता पर विजय पा चुकी है युग की तरुणाई।।
अधरों पर प्रतिबन्ध हटा वाणी ने है स्वर पाया।
अब मिट्टी की मूर्ति बनी कल की कंचन की माया।।
फिर से भारत में आई है अब समता की सीता।
पौरुष और कर्म मिल करके आज रचेंगे गीता।।

----***----

आंधी टिकती नहीं विटप तो
*******

(लाखन सिंह भदौरिया)

आंधी टिकती नहीं, विटप तो फिर भी रहते हैं,
लिये फलों की भेंट थपेड़े अनगिन सहते हैं।
जन-हित का ले भार साधना रत मेरे साधक,

धरो न उस पर ध्यान कि जो निष्क्रिय जन कहते हैं। 
सहो बार-पर वार मगर तन्मयता भंग न हो,
उड़ जायेंगे बात-बवण्डर, सुख सौगात नहीं!

झंझावात रहेंगे हरदम ऐसी बात नहीं!

कार्य मांगता समय कथन में क्या लगता बोलो!

वाणी को कृत्तित्व-तुला पर रख कर तो तोलो।

जिन सपने साकार देखने के चिर अभिलाषी,

देखो स्वप्न का रूप क्रिया की आंखों को खोलो।
खिलो प्राण जलजात, किरण किन्नरियां नाच रहीं,
भरा तुम्हारा कोष कौन कहता अब प्रात नहीं?

झंझावात रहेंगे हरदम ऐसी बात नहीं!

धीमी गति को देख धैर्य का साथ नहीं छोड़ो।
लेकर क्रान्ति मशाल शान्ति का हाथ नहीं छोड़ो।

कुरुक्षेत्र में खड़ा राष्ट्र के अर्जुन का रथ है—

तुम सारथी सुजान, जिधर चाहो रथ को मोड़ो।
जिससे मिटे कुहासा उन्मन अर्जुन के मन का,
वह विराट् झांकी दिखलाओ कांपे गात नहीं।

झंझावात रहेंगे हरदम ऐसी बात नहीं।

----***----

पियो हलाहल मधु वितरित करो

*******

(लाखन सिंह भदौरिया)

पियो हलाहल, मधु वितरित करो
घट-घट ने रस नहीं, द्वेष-विष की धारा ढुलकाई 
आज सुधा की नहीं, धरा पर बाढ़ गरल की आई।
देवों का दल दुबक रहा दनुजों की मति चकराई,
इसे तुम्हारे सिवा कौन पी सकता है विष-पायी।
सुधा सुरों का पेय सुरा असुरों ने पीना सीखा,
मानव तेरे बांट पड़ा है यही हलाहल तीखा।

अधर फिरायें विष-धारा तो कायरता ही होगी,
तुम्हीं हुये यदि मित, पिये विष किसमें क्षमता होगी।
मुकर गये तो फिर अंकित होगा कालिख का टीका,
मर्त्यलोक के महामहिम का होगा गौरव फीका।
अमिय सुरा मत मांग मनुज, यह तेरा पेय नहीं है।
यह औरों का भाग इसे पीने में श्रेय नहीं है।

इनकी ओर निहार ललकना दुर्बलता है भारी,
नीलकण्ठ विष पियो विश्व का आज तुम्हारी बारी।
इसे तुम्हारे सिवा पान कर कौन पचा सकता है?

विष प्लावन से आज धरा को कौन बचा सकता है।
उठता हुआ उफान शान्त हो, हे अगस्त्य, विष सोखो,

एक बूंद रहा जाय न भू पर इस प्लावन को रोको।
तोड़ो सपनों की समाधि अब जागो कर्मठ योगी।
पियो पियो यह विश्व हलाहल मधु वितरो उद्योगी।

----***----

जब तक कसी न कमर
*******

(मुकुट विहारी सरोज)

जब तक कसी न कमर, तभी कठिनाई।

वरना, काम कौन-सा है, जो किया न जाये?

जिसने चाहा पी डाले सागर के सागर।

जिसने चाहा घर बुलवाए चांद-सितारे।।

कहने वाले तो कहते हैं बात यहां तक—

मौत मर गई थी जीवन के डर के मारे।

जब तक खुले न पलक, तभी तक कजराई है।

वरना, तम की क्या विसात जो पिया न जाए? जब तक0 
आसमान का दीपक तो भी छिप जाता है।

पर धरती का दीप रात भर जलता रहता है।

वर्षा की जल धार वारि देकर थोड़ा-सा—

रुक जाती है, पर निर्झर है चलता रहता।।

रुकने के तो लाख बहाने हैं दुनियां में।
पथ की भला मजाल पांव जो दिया न जाये! जब तक0
तुम चाहो सब हो जाये बैठे ही बैठे।

सो तो सम्भव नहीं भले कुछ शर्त लगादो।।

बिना बहे पाई हो जिसने पार आज तक—

एक आदमी भी कोई ऐसा बतला दो।।
जब तक खुले न डांड, तभी तक गहराई है।

वरना, वे मौसम क्या जिसमें जिया न जाये? जब तक0
यह माना तुम एक अकेले, शूल हजारों।
घटती नजर नहीं आती मंजिल की दूरी।।
लेकिन पस्त करो मत अपने स्वस्थ हौसले—

समय भेजता ही होगा जय की मंजूरी।

जब तक बढ़े न पांव, तभी तक ऊंचाई है।

वरना शिखर कौन-सा है जो छुया न जाये?

जब तक कसी न कमर, तभी तक कठिनाई।
वरना, काम कौन-सा है, जो किया न जाये?

----***----

खेल-खेल में अनजाने ही
*******

(अज्ञात)

खेल-खेल में अनजाने ही, तुम क्यों रूठ गये,

तुमको तो अपनी मंजिल तक आजीवन चलना।
जीवन की बीहड़ घाटी में फैला सूना पन 
मन-मृग-छौना भटक गया है, सुनकर जग-क्रंदन

जीत एक है हार हजारों तुम क्यों भटक गये,

तुमको तो मानव देहरी पर स्नेह दीप धरना।।

खेल खेल में0
हार-जीत के कच्चे धागे, कितने कब टूटे,

हर पनघट पर जाने कितने कीर्ति कलश फूटे।

युग के टूटे यश दर्पण पर, तुम क्यों रूठ गये,
अभी तुम्हें है मानवता का मुख उज्ज्वल करना।।

खेल खेल में0
कितने बनते और बिगड़ते, माटी के पुतले,
कितने मधुर स्वप्न जीवन के पड़ जाते धुंधले 
मरण वरण करने कितने ही आये और गये 
छोड़ी नहीं किन्तु सृष्टा ने, नई सृष्टि की रचना

खेल खेल में0 
पुरस्कार तृण किन्तु खड़े हैं लाखों प्रतियोगी,
कुण्ठाओं के कफ़न ओढ़ कर भटक रहे जोगी।

निष्ठाओं की चोटी से पर तुम क्यों सहम गये,

तुमको तो आग्नेय कुण्ड में कुंदन सा तपना।

खेल खेल में0
तुम्हें बनाना है जीवन भर अपनी ही राहें,

कांटों को भी गले लगाना फैला कर बांहें ।

नील कण्ठ बनकर विष पीना, तुम क्यों भूल गये,

तूफानों के बीच सिन्धु की, लहरों को गिनना।

खेल-खेल में0 
सागर-मंथन के पहले ही विष धारा मोड़ो,
धरती से अम्बर तक नाता, किरणों सा जोड़ो।

चन्द्र खिलौना लेने शिशु से क्यों तुम मचल गये,

तुम्हें रात-दिन मलयानिल सा अंग जग में बहना।

खेल-खेल में0 
तुम्हें साधना के हाथों में कंगन पहिनना,
तुम्हें भगीरथ बनकर गंगा पृथ्वी पर लाना।

मंजिल स्वयं पास आयेगी तुम क्यों ठहर गये,

संघर्षों के बीच तुम्हें तो हिम-गिर सा अड़ना।

खेल-खेल में अनजाने ही, तुम क्यों रूठ गये,
तुमको तो अपनी मंजिल तक आजीवन चलना।

----***----

कैसे निज पथ से विचलित

*******

(अज्ञात)

कैसे निज पथ से विचलित कर सकता है संसार हमें?

जब पीड़ित माताएं निज आंखों से नीर बहाती हों 
अबलाएं रोटी के बदले में सम्मान लुटाती हों।।
जब कि भूख से होनहार बच्चों की जानें जाती हों।
जब लाखों परिवारों की आवाजें मुझे बुलाती हों।।
तब कैसे बन्दी रख सकता है कोई परिवार हमें?

कैसे निज पथ से विचलित कर सकता है संसार हमें?

हमने सुखी कहाने वालों को भी कर मलते देखा।
पथ के दावेदारों को भी नई राह चलते देखा।।
अवसर पर दृढ़ चट्टानों को भी पल में गलते देखा।
हमने कोमल कलियों को अंगारों पर जलते देखा।।
कैसे आकर्षित कर लेगा फिर क्षण-भंगुर प्यार हमें?

कैसे निज पथ से विचलित कर सकता है संसार हमें?

जिसमें जलकर खण्डहरों पर महलों का निर्माण हुआ।

जीवन हीन जगत में फिर से संचालित नव-प्राण हुआ।।
जिसमें जलकर दानवता से मानवता का त्राण हुआ।

जिसमें जलकर सृष्टि हुई, संघर्ष हुआ, कल्याण हुआ।।

उस चिनगारी से बचकर चलने का क्या अधिकार हमें?

कैसे निज पथ से विचलित कर सकता है संसार हमें?

दुनियां मुझको ठुकरा देगी तो एकाकी रह लेंगे।
अपने उर की व्यथा गगन से, दीवारों से कह लेंगे।।

सब अन्यायों, अपमानों को हंसते-हंसते सह लेंगे।

मृत्यु अचानक आ जाएगी तो भी तनिक न दहलेंगे ।।
बाधाएं सब कुछ सहने को कर लेंगी तैयार हमें?

कैसे निज पथ से विचलित कर सकता है संसार हमें?

----***----

वीर देश की ओ संतानों
*******

(माया वर्मा)

वीर देश की ओ संतानों! तुम्हें निमन्त्रण।

सेतु बन्धु की नींव आज तुमको रखना है।।

एक राम थे जिनकी सीता गई चुराई।

किया बहुत उद्योग तभी वह वापिस आई।।

एकाकी थे राम उस समय निर्जन वन में।
पर, प्रतिबिम्बित हुए रीछ-वानर के मन में।।

और आज भी अपनी संस्कृति की सीता को।

हर ले गया प्रपंची कोई - परदेशी हो।।

वीर देश के ओ सिपाहियों! तुम्हें निमन्त्रण।
अब रावण से नहीं स्वयं से ही लड़ना है।। वीर देश0 
अपना घर? हां साथी अपना ही तो घर है।

किन्तु कहां अपनत्व रह गया है जीवन में।।

भाई में भ्रातृत्व कहां है आज भरत सा।

शक्ति कहां? अंजनिसुत जैसी-मन लक्ष्मण सा।।

कहां गई वे मर्यादायें वर्णाश्रम की।
पावनता खो गई कहां मुनि के आश्रम की।।

भारत के ओ धर्म जीवियों! तुम्हें निमन्त्रण।

जन-जन को फिर आज मनुजता सिखलाना है।। वीर देश0 
सत्कर्मों की पुण्य पताका हम फहराये।

सज्जनता और प्यार आज घर-घर में लायें।।

परित्यक्ता सी अपनी संस्कृति की सीता को।

करके मृदू मनुहार, चलो वापिस ले आयें।।
फिर चाहे जितने बिछ जायें कांटे पथ पर।

कितनी ही बाधायें आयें विविध वेष धर।।

सद्पथ के ओ सुदृढ़ राहियो! तुम्हें निमन्त्रण।

अपने जैसे ही अनेक निर्मित करना है।। वीर देश0 
माता का विश्वास बहुत ही बल देता है।
पत्नी का सौहार्द सुदृढ़ सम्बल होता है।।

बहनों का स्नेह भरा पावन प्यारापन ।
मृदुल पवन वन पथ में श्रम सीकर हरता है।।

त्यागमयी विश्वासमयि ओ! निश्छल नारी।

आज विदा दो इनको आंचल में मत बांधो।।
वीर देश की वीर नारियों! तुम्हें निमन्त्रण।

तुम्हें प्रेरणा इनके पंथों की बनना है।। वीर देश0
हम सब मिलकर चलें, बढ़ायें पग अभिमानी।

भारत को फिर भव्य बनाने की है ठानी।।
श्रम की गठरी एक- सफलता दूजे कर में।
जय चूमेगी चरण- आस्था जगी कर्म में।।
आज चले हम एक- हजारों कल चल देंगे।
चुना लक्ष्य जब नेक- सभी अनुकरण करेंगे।।

वीर देश की ओ संतानों! तुम्हें निमन्त्रण।

सेतुबन्ध की नींव आज तुमको रखना है।।

----***----

प्यार करो जीवन से साथी
*******

(अज्ञात)

प्यार करो जीवन से साथी भय न मरण से मानो।
कर्म-साधना के रहस्य को अन्तर में पहचानो।।
जीवन के संकल्प नियम के सदृश अनित्य बनाओ।
बनो नहीं देवता स्वयं को मानव किंतु बनाओ।।
व्यर्थ न जाये किसी तरह भी यह जीवन की थाती।
पथ का अन्धकार हरने को जलो स्वयं बन बाती।।

आओ जीवन की कर्मठता को दो नूतन भाषा।
अमृत-घट से भरी मनुजता का मानस चिर प्यासा।।
यह विभेद, विद्वेष, विषमता के सब बन्धन तोड़ो।
नहीं चरण को पथ पर, पग की ओर पंथ को मोड़ो।।
लक्ष्य-तीर्थ-पाधेय बने अभिनव अभियान तुम्हारा।
नव सर्जन का भवन बने अब संस्कार की कारा।।

युग के मोहक आमंत्रण को तुमने यदि स्वीकारा।
जन-जन में, कण-कण में जय-जागृति का स्वर गुंजारा।।
अरुण उषा की चेतनता अंतस में स्वयं उतारी।
तब यह मरुथल बन जायेगा कुंकुम-केसर क्यारी।।
याद रखो जन-जन मिलकर ही अजय राष्ट्र रचते हैं।

जनता में ही राष्ट्र-देवता मोद सहित बसते हैं।।

----***----

ये सतत संघर्ष की घड़ियां

*******

(रामकुमार चतुर्वेदी)

ये सतत संघर्ष की घड़ियां अमर होंगी!

मिट रहे तुम, न होगा व्यर्थ यह मिटना,

लुट रहे हो तुम, न होगा व्यर्थ यह लुटना।
बीज अमरण है तुम्हारी भस्म का कण कण,
तुम मिटोगे, किन्तु, मरुथल को बना मधुबन।।
ऊसरों को जो बनाती जा रही उर्वर

ये तुम्हारी अश्रु की लड़ियां अमर हांगी।। ये सतत0 ।।

दीप होते हैं कि जो बुझते हिलारों से,
तुम लपट हो और फैलोगे झकोरों से।
ये तुम्हारे क्रान्ति-डमरू के गमकते स्वर,
भस्म कर देंगे तमिस्रा गूंजकर घर घर।।
रच रही जो पृष्ठ भू नव-सृष्टि को प्रति पल,
ये प्रलय की दीप्त फुलझड़ियां अमर होंगी।। ये सतत0 ।।

आज इस भूकम्प में जो तुम खड़े अविचल,
पाठ लेंगे कल इसी से विश्व के निर्बल।
वज्र हो जितना प्रबल, उतना अटल विश्वास,
हर चरण बलिदान का होगा नया इतिहास।।
शान्त होगा विश्व, अम्बर स्वच्छ जिनके बाद 
ये विकट तूफान की झड़ियां अमर होंगी।। ये सतत0 ।।

जानता हूं, तुम हृदय पर हो रखे पत्थर,
ज्ञान है—तुम आज प्यासे चल रहे पथ पर।

किंतु तुम से भी अधिक प्यासे नयन उनके,
भस्म शोषण ने किये घर बार जन जिनके।।
कर रहीं जो पीढ़ियों में ऐक्य का संचार 
ये तुम्हारे प्यार की कड़ियां अमर होगी।। ये सतत0 ।।

----***----

हम मानव की जय गाते हैं

*******

(आर.सी. प्रसाद सिंह)

हम मानव की जय गाते हैं!

हम सैनिक हैं सत्य मार्ग के, हम न किसी से भय खाते हैं।
हम मानव की जय गाते हैं!

कोई दुश्मन नहीं हमारा, प्रेम निकेतन भूतल सारा।
सबके प्रति संभव दिखाते, सब जन को हम अपनाते हैं।।
हम मानव की जय गाते हैं!

भेद-नीति से हम सुदूर, हैं जन सेवा के व्रती शूर हैं।
सत्याग्रह है अस्त्र हमारा, शान्ति पताका फहराते हैं।।
हम मानव की जाय गाते हैं!

समता, मैत्री, मुदिता, मधुकण, जन-जन में हम करते वितरण।
अरुणोदय के किरण दूत हम, निशात्न में मुस्काते हैं।।
हम मानव की जय गाते हैं!

----***----

तिमिर चीरती नये क्षितिज पर

*******

(सीताराम गुप्त)

तिमिर चीरती नये क्षितिज पर उगती नई किरण की जय।
अपने जन-गण-तन्त्र राष्ट्र की जय, अपने जनगण की जय।।
जय उस सपने की जो उठकर, छूअये आकाश नया,
हर बुझने वाले दीपक को, जो दे चले प्रकाश नया,
जय हर पत्थर की जो युग की, बन जाये आधार शिला,

जय हर अक्षर की जो युग का लिख जाए इतिहास नया,
जो अनजाना रहे सदा उस मूक, मौन अर्पणा की जय।

अपने जन-गणतन्त्र राष्ट्र की जय, अपने जनगण की जय।।
पाकर जिसका स्पर्श प्रज्वलित हो जाये बुझता जीवन,

पाकर जिसकी शक्ति धूल का कण-कण हो जाये चेतन,

आत्मघात कर तिमिर गरल पी सो जाये चिर निद्रा में,
जिसके इंगित पर मुस्काएं शत-शत स्वर्णिम नई किरण।
उस चिंगारी और राष्ट्र जीवन के आलिंगन की जय।।

----***----

अब शुभारम्भ नव निर्माणों का होता है

*******

(माया वर्मा)

अब शुभारम्भ नव-निर्माणों का होता है।
मिलकर ऊंचे स्वर में बोलो साहस की जय।।
अब नहीं बांसुरी—हम तो शंख बजायेंगे।
अब पथ के कांटों से होंगी दो-दो बातें।।
अब छिप जाएं रवि-शशि-झिलमिल तारे।
अब दीपावली से होंगी नितदीपित—रातें।
हर दिल में निष्ठा की ज्वाला-सी धधक उठी।

अब नहीं रहा कण मात्र अंधेरे का चिर-भय।। मिल0 
दे हमें न कोई बांह—अगर हम गिर जाएं।
तलबों के छालों में भी दर्द नहीं होगा।
उत्साह और साहस जागा है ऐसा—जो।
झरनों—सरिउद्गम—झंझा—में न कहीं होगा।।

अब कौन सहारे पर आश्रित रह सकता है?

अपने हाथों में रखते हैं साहसी-विजय।। मिल0
सपने करने साकार—चले हैं दीवाने।
है कर्म हमारा वेद-लगन ही गाता है।।
उर में जागा रामत्व—अकेले चलने का। 
रावण्य दलन में छिपी हमारी सीता है।।
खुद मिटकर बलिदानों की उमर बढ़ाएंगे।

साहस की मसि—इतिहास रचेगी फिर अक्षय।। मिल0

अब नहीं हमारी राहों को रोके कोई।
ज्वालामुखियों-सा वेग हमारे दिल में है।।

यदि हमसे पूछे कोई ‘प्राण कहां पर हैं?’

तो उत्तर यही मिलेगा—‘वह मंजिल में हैं।’

अब ज्वार सिन्धु का भी न डुबा सकता हमको।
जग चुकी हृदय में ज्वाला-ऐसी साहस मय।। मिल0 
गाएंगे आज तराने, जय के—जीवन के।
स्वर-ताल सजाएगी मन की भावुक सरिता।

कल विजय पर्व मनाने वाला है जो सुमधुर।
उसको सुनने आएगा अम्बर से सविता।।
संग चलो—कि छोड़ो साथ—तुम्हारी मर्जी है।
हम स्वयं संवारेंगे अपने गीतों की लय।
मिलकर ऊंचे स्वर में बोले साहस की जय।।

----***----

सोये युग ने करवट बदली

*******

(अज्ञात)

सोये युग ने करवट बदली, जागो प्रहरी!

सुनकर पुकार युग की उस पर कुछ ध्यान धरो 
बेला आई है नये - नये निर्माण करो।
निज चरणों में चट्टानों जैसी शक्ति भरो 
आएं बाधाएं लेकिन उनसे नहीं डरो
भरना है नीवें हमें अभी गहरी गहरी 
जागो प्रहरी। सोये युग0

युग मांग रहा चेतना नयी, विश्वास नया 
युग मांग रहा भावना नयी, उल्लास नया 
युग मांग रहा नव जीवन का आभास नया 
युग मांग रहा है क्रिया नयी, इतिहास नया 
तुम करो संगठित शक्ति आज बिखरी-बिखरी 
जागो प्रहरी। सोये युग0
तुम चरण बढ़ाओ अभय, शूल हट जाएंगे
पग धूलि पड़ेगी जहां, फूल खिल जाएंगे
पहले पहले पदचिह्न, तीर्थ बन जाएंगे
अनुगामी बनने पीछे लाखों आएंगे
सागर की छाती चीर—बढ़ेगी आज तरी


जागो प्रहरी।
सोये युग ने करवट बदली, जागो प्रहरी।

----***----

टिकेगा कहां तक धरा पर अंधेरा

*******

(अज्ञात)

टिकेगा कहां तक धरा पर अंधेरा 
नई रोशनी ले सुबह आ रही है 
क्षितिज पर किरण-जाल बिखरा अभी है 
तिमिर के कुहासे ये जलकर रहेंगे।
मेहनत के पुतले ने आशा के पौधे—

पसीने से सींचे हैं उग कर रहेंगे।।

ये संशय के बादल बिखरने लगे हैं।
श्रम की सलौनी जमी भा रही है।।
टिकेगा कहां0
सृजन की कहानी अधूरी रही कब,
जहां साधना है, नहीं दूर मंजिल।
भले राह कांटों भरी हों चुभन हो—

जहां चाहना हे, न मजबमर बोझिल।
विरासत नहीं है निराशा के स्वर में 
नई रोशनी हर दिशा छा रही है।
टिकेगा कहां0 
लोहे का कण कण फौलाद होगा 
पानी की हर बूंद बिजली बनेगी।
परेगी ये दूरी छप्पर महल की—

चेहरे की मुस्कान उजली बनेगी।
नयन नींद तोड़ो सवेरा है जागो।
नहीं यामिनी अब यहां छा रही है।
टिकेगा कहां तक धरा पर अंधेरा 
नई रोशनी ले सुबह आ रही है।।

----***----

न सोओ राष्ट्र के प्रिय प्राण

*******

(अज्ञात)

न सोओ राष्ट्र के प्रिय प्राण! जागो,
उठो अपना करो परित्राण जागो।
चढ़ी प्राची-वदन पर नव्य लाली,
इधर ही आ रहा है अंशुमाली।
कहां है छिप रही वह रात्रि काली!

भयंकर तम, भयंकर वेश वाली।

रहो मत यों पड़े मृयमाण, जागो 
उठो अपना करो परित्राण जागो। न सो ओ0 
विहंगों ने सुनायी निज प्रभाती
चली नूतन हवा जग को जगाती।
तुम्हें दुःस्वप्नमय क्यों नींद भाती!

न अब तक चेतना क्यों हाय! आती!

अरे! यों मत बनो पाषाण जागो,
उठो, अपना करो परित्राण जागो। न सोओ0
पड़े आलस्य में घर-द्वार खोया,
विभव खोया, विपुल व्यापार खोया।
मिला था जो प्रकृत अधिकार खोया,
सहज ही सौख्‍य का संसार खोया।
नहीं इसमें कभी कल्याण जागो,
उठो, अपना करो परित्राण जागो। न सोओ0 
बहुत सोये, जननी के लाल! जागो,
अनाथा दुखिनी के भाल जागो।
विषय दुवृत्तियों के काल जागो,
हमारे राम हे गोपाल, जागो।
न चूको शब्द-वेधी वाण जागो,
उठो, अपना करो परित्राण जागो। न सोओ0 
सजग होकर करो कर्त्तव्य अपना,

रखो निज हाथ में भवितव्य अपना।
दिखाओ रूप यह अति भव्य अपना,

सुनाओ विश्व को मन्तव्य अपना।

करो निज भाग्य का निर्माण, जागो,
उठो, अपना करो परित्राण जागो।।
न सोओ राष्ट्र के प्रिय प्राण!

जागो, उठो अपना करो परित्राण जागो।।

----***----

कल्पना लोक की मृग-मरीचिका
*******

(राम स्वरूप खरे)

कल्पना लोक की मृग-मरीचिका छोड़ो,
धरती वालो, अपनी धरती से प्यार करो।।
कल-कल करती यह सरितायें लहलहे खेत—

मनहर वन उपवन हिम-मंडित गिरि-स्वर्ण-शिखर।
पावन वृन्दावन हम सबका नन्दन-कानन—

बन गया, प्रेम की दिव्य धार जब गई बिखर।

अभिनव अमरावती में परिणित हो रही धरा—

निज सद् कृतियों से तुम इसका श्रृंगार करो।। धरती वालो0 
अम्बर की ओर देखो अब टकटकी बांध—
हर घर को अपने श्रम से स्वर्ग बनाओ तुम।।
दृढ़ लगन, सत्य-संकल्प, संगठन के द्वारा—

स्वर्णिम अतीत को पुनः धरा पर लाओ तुम।।

गत-आगत का हो क्षोभ न किंचित दुश्चिन्तन—

शुभ वर्तमान हो, श्रम कर, नव-भंडार भरो।। धरती वालो0
मत ललचाई आंखों से देखो कल्पवृक्ष—
अपनी यमुना-तट के कदम्ब क्या कुछ कम है।

उर्वशी, मैनका, किन्नरियां, सुन्दर परियां—

क्या ये अनुसुइया, सीता-सावित्री सम हैं।।
इन्द्रासन का मत लोभ दिखाओ बहलाकर—

छोड़ा है कितनी बार न अब मनुहार करो।।
धरती वालो, अपनी धरती से प्यार करो।।

----***----

खेत खलिहान बदलना है
*******

(विणापाणि)

खेत खलिहान बदलना है, हमें इन्सान बदलना है।
बदलने यह सारा संसार, कांटों पर चलना है।।
सूरज कहता है जागो।
युग-युग की तंद्रा त्यागो।।

नूतन आलोक जगाओ।
जग का अज्ञान मिटाओ।।
गाओ नये सृजन के गीत, शोलों पर जलना है।
बदलने यह सारा संसार, कांटों पर चलना है।। खेत खलि0
उल्लास भरो जन-जन में।
विश्वास भरो कण-कण में।।
श्रम को ही जीवन मानो।
पौरुष का स्वर पहचानो।।
मुस्कानों से कैसी प्रीत, शिखरों पर गलना है।
बदलने यह सारा संसार, कांटों पर चलना है।। खेत खलि0
आलस्य अविद्या छोड़ो।
साहस से युग-पथ मोड़ो।।
मृतकों में प्राण भरो रे।

युग का निर्माण करो रे।।
मत डरो ताप या शीत, आंधी में पलना है।
बदलने यह सारा संसार, कांटों पर चलना है।।
खेत खलिहान बदलना है, हमें इन्सान बदलना।
बदलने यह सारा संसार, कांटों पर चलना है।।

----***----

हम नव जागृति के कर्णधार
*******

(विणापाणि)

हम नव जागृति के कर्णधार है दुनिया नई बसाएंगे।।
जय बोलेंगे मानवता की, जन-जन को गले लगाएंगे।।
पिछले युग की कुण्ठाओं को आश्रय न मिलेगा सच मानो।
भय, क्रोध, अविद्या, लोभ, मोह कम होंगे यह निश्चय जानो।
गुण कर्म प्रकृति आधार मान, मानव का होगा मूल्यांकन।
जिसमें होगा साहस अजेय, उसका ही होगा अभिनन्दन।।

सहमे सहमे दुर्बल मन में, पावन पुरुषार्थ जगाएंगे।

जय बोलेंगे मानवता की, जन-जन को गले लगाएंगे।।
हम नव जाग्रति के0
नूतन-नूतन निर्माणों की, श्रृंखला एक बन जाएगी।

साधन सुविधाओं की वर्षा, जीवन को रम्य बनाएगी।।
दानों का ढेर लगा देंगे फिर कहीं नहीं होगा अभाव।
भुखमरी और निर्धनता का फिर कहीं नहीं होगा प्रभाव।।
श्रम कण से सीचेंगे धरती, माटी से स्वर्ण उगाएंगे।
जय बोलेंगे मानवता की, जन-जन को गले लगाएंगे।।
हम नव जाग्रति के0 
अब चरण बढ़ेंगे नव पथ पर, है लक्ष्य एक साथी अपना।
देवता कर्म को मानेंगे सच होगा सतयुग का सपना।।
हर घर को स्वर्ण बना देंगे, हर मानव को सच्चा मानव।

यह विश्व बनेगा नन्दन बन चमकेगा भारत का गौरव।
जिसमें न कहीं होगी पीड़ा ऐसा संसार बसाएंगे।
जय बोलेंगे मानवता की, जन-जन को गले लगाएंगे।।
हम नव जाग्रति के कर्ण धार हैं दुनियां नई बसायेंगे 
जय बोलेंगे मानवता की जन-जन को गले लगायेंगे।।

----***----

नया ही क्रम नये संसार का
*******

(विणापाणि)

नया ही क्रम नये संसार का हमने बनाया है।
बहे निर्माण की गंगा—सृजन का पर्व आया है।
न होगा—अब यहां छोटे-बड़े का भेद जीवन में।

अहंता की ललक आने न पाएगी कभी मन में।।

रहेगा अब न नारी और नर में भेद थोड़ा भी।

हटाया जायगा जातीयता का भ्रान्त रोड़ा भी।।

वही सच्चा मनुज जिसने विभेदों को मिटाया है।
बहे निर्माण की गंगा—सृजन का पर्व आया है।।
नया ही क्रम0 
नहीं शोषक करेंगे त्रस्त, शोषित भी नहीं होंगे।
महत्ता रूप की घट जाएगी ज्ञानी सभी होंगे।।
मनुज का मूल्य आंका जाएगा गुण कर्म के ऊपर।
गहन आसक्ति तज मानव रचेगा स्वर्ग इस भू पर।।
रहें सुख से सभी प्राणी हृदय में भाव छाया है।
बहे निर्माण की गंगा—सृजन का पर्व आया है।।
नया ही क्रम0
न धन आधार होगा व्यक्ति के यश या कि गौरव का। 
तजेंगे मोह, छल, अनुरक्ति, तृष्णा और वैभव का।।
सभी को न्याय बांटेंगे, सभी को ज्ञान बांटेंगे।
उपेक्षित जो रहे अब तक उन्हें सम्मान बांटेंगे।।

बड़ी गहरी पड़ी नीवें भवन ऊंचा उठाया है।
बहे निर्माण की गंगा—सृजन का पर्व आया है।।
नया ही क्रम नये संसार का हमने बनाया है।
बहे निर्माण की गंगा—सृजन का पर्व आया है।।

----***----

करेंगे अब ऐसा अभियान

*******

(राम कुमार भारतीय)

करेंगे अब ऐसा अभियान कि जिससे होगा युग-निर्माण!

निराशा, जड़ता दूर करेंगे, सबमें उज्ज्वल भाव भरेंगे।
तजेंगे स्वार्थ, द्वेष अभियान कि जिससे होगा युग-निर्माण।।
करेंगे अब ऐसा अभियान कि जिससे होगा युग-निर्माण।

मिटेंगे दुःख, दारिद्रय, अभाव, बढ़ेंगे सुख, सद्गुण, सद्भाव।

यहां फिर होगा स्वर्ण विहान, कि जिससे होगा युग-निर्माण।।

करेंगे अब ऐसा अभिमान कि जिससे होगा युग-निर्माण।

न कोई होगा अब बलहीन, न होगा कोई अब धनहीन।
सभी का होगा अब उत्थान, कि जिससे होगा युग-निर्माण।

करेंगे अब ऐसा अभियान कि जिससे होगा युग-निर्माण।।

रहेंगे अब दुर्गुण से दूर, करेंगे हम सेवा भरपूर।
बनेगा भारतवर्ष महान् कि जिससे होगा युग-निर्माण।।
करेंगे अब ऐसा अभियान कि जिससे होगा युग-निर्माण।

----***----

कल तो मां ने दिया निमंत्रण

*******

(विद्यावती मिश्र)

कल तो मां ने दिया निमन्त्रण बन्धु तुम्हें बलिदान का!

महायज्ञ आरम्भ हो गया आज नवल निर्माण का!!

आओ होता बनकर उसमें अपनी अंजलि डाल दो,
मुक्ति प्रभा के श्री चरणों में चढ़ा साधना थाल दो,
तुम्हें मिला जो अवसर अनुपम उसका कर उपयोग लो,
वेला है सामूहिक श्रम की उसमें अपना योग दो,
ध्यान रहे तुमको प्रतिक्षण अपने दायित्व महान का!

महायज्ञ आरम्भ हो गया आज नवल निर्माण का!!

कल तो मां0

जीवन के अभिनव सपनों को भू-पर तुम्हें उतारना,
पावन स्वर्गंगा लाने की करो भगीरथ साधना,
कल्प वृक्ष बोओ तुम जिसमें सर्वसिद्धि का फल लगे,
राग प्रभाती का गाओ जिससे प्रसुप्त जीवन जागे,

अपनाओ पथ तुम जन-जन के हित का जग कल्याण का!

महायज्ञ प्रारम्भ हो गया आज नवल निर्माण का!!

कल तो मां0 
करो न बन्दी स्वार्थ, अहं से सर्वसिद्धि की कल्पना,
सब मिलजुल नर-नारायण की करो आज अभ्यर्थना,
कभी न रह पाते अपूर्ण अन्तरतम के संकल्प हैं,

निश्चय का सम्मोहन करता युग का काया-कल्प है,
सर्जन करो सबल हाथों से नया रूप इन्सान का!

महायज्ञ प्रारम्भ हो गया आज नवल निर्माण का!!

कल तो मां ने दिया निमन्त्रण बंधु तुम्हें बलिदान का!

महायज्ञ आरम्भ हो गया आज नवल निर्माण का!!

----***----

तपोभूमि से जली क्रान्ति की
*******

(राम स्वरूप खरे)

तपोभूमि से जली क्रान्ति की नव-मशाल, तुम आओ!

ओ नवयुग के निर्माताओं, सब मिल कदम बढ़ाओ!!

जलना होगा प्रथम स्वर्ण-सा अपना मूल्य बढ़ाने।
मिटना होगा, किरण जागरण की वसुधा पर लाने।।
चलना होगा, सदा सजग हो खुद ही अलख जगाने।
आज दीप बन, तिल-तिल जलकर तम हर पथ दिखाने।।
सदियों से सोये जन-जन को, जगकर स्वयं-जगाओ!

ओ नवयुग के निर्माताओं, सब मिल कदम बढ़ाओ!! तपोभूमि से0 
युग के नये यज्ञ के होता बोलो कैसे होगे?

स्वयं न जब तक हंसकर के अपनी आहुति दोगे।।
आजादी मिल गई, सृजन है अब तक किन्तु अधूरा।
बलिदानों के बिना, कहां कब लक्ष्य हुआ है पूरा।
नव-चेतनता और एकता का नव-पाठ पढ़ाओ।
ओ नवयुग के निर्माताओं, सब मिल कदम बढ़ाओ।। तपोभूमि से0

जीवन एक धरोहर पावन, इसे न व्यर्थ गंवाओ।

कर सेवा मानवता की तुम, सच्चा पुण्य कमाओ।।
सारे भेद-भाव विस्मृत कर, सबको गले लगाओ।
जाति, धर्म से कर्म बड़ा है-बस इसको अपनाओ।।

कर सतयुग-निर्माण, सभी को शाश्वत सुखी बनाओ।
ओ नवयुग के निर्माताओं, सब मिल कदम बढ़ाओ।।
तपो भूमि से ज्ञान क्रान्ति की नव-मशाल, तुम आओ।
ओ नवयुग के निर्माताओं, सब मिल कर कदम बढ़ाओ।।

----***----

नये जगत की नयी कल्पना
*******

(वीणापाणि)

नये जगत की नयी कल्पना को आओ साकार बनायें।
चलो नया संसार बसायें।।
हृदय-हृदय में दीप जलें जो, अन्तर का अज्ञान मिटा दें।
नयन-नयन में निर्माणों के, सुन्दर मनहर स्वप्न सजा दें।।
सबको दें विश्वास लक्ष्य का, और सतत चलने का साहस।
ज्योति भरें ऐसी जीवन में कभी न आये गहन अमावस।।
फूट पड़े आत्मा का झरना, गंगा जल की धार बहायें।
चलो नया संसार बसायें।। नये जगत0
मानव शान्ति पा सके ऐसी नई धरा हो नया गगन हो।
सांस ले सके सुख की मानव ऐसा शीतल मंद पवन हो।।
बढ़े चलो पथ पर प्रकाश के ऐसी प्राणमयी हो आशा।
स्वार्थ रहित कर्तव्य भावना हो इस जीवन की परिभाषा।।

आओ हर घर, हर आंगन में आज खुशी के फूल खिलायें।

चलो नया संसार बसायें।। नये जगत0 
जिसमें पनपे नैतिकता वह नया भवन निर्माण करेंगे।
साहस, बल, पुरुषार्थ जुटा तक की ईंटों से नींव भरेंगे।
रच डालेंगे चिर नूतन इतिहास क्रिया का सम्बल लेकर।
एक नया संघर्ष सृजन का, होगा अब प्राणों में प्रतिपल।।

मिटते-मिटते भी अपने कर्मों से नव गीता लिख जायें।

चलो नया संसार बसायें।।

नये जगत की नयी कल्पना को आओ साकार बनायें।

चलो नया संसार बसायें।।

----***----

प्रभाती कोई दूर पर गा रहा है

*******

(वीणापाणि)

प्रभाती कोई दूर पर गा रहा है।
बढ़ो, सामने युग नया आ रहा है।।
नयी रूपरेखा बनी जिन्दगी की।
नयी चांदनी अब खिलेगी खुशी की।।
हृदय प्यार से मानवों का भरेगा।
नमन शत धरा को गगन अब करेगा।।

नया चन्द्रमा शान्ति बरसा रहा है।
नया ज्ञान का सूर्य मुस्का रहा है।।
पगों में सभी के अतुल शक्ति होगी।
मनों में सभी के नवल भक्ति होगी।।
खुला प्यार का स्रोत जी भर नहा लो।
नई रागिनी पर नये गीत गा लो।।
सुधा धार में वेग सा आ रहा है।
तृषित-सा मनुज शांति कुछ पा रहा है।।
जगेगी नवल चेतना मानवों की।
मिटेगी असद् कल्पना दानवों की।
धरा पर नया स्वर्ग बस कर रहेगा।
तुम्हारी कथा विश्व मानव कहेगा।।
कि, इतिहास नूतन रचा जा रहा है।
मनुज देवता अब बना जा रहा है।।

प्रभाती कोई दूर पर गा रहा है।
बढ़ो सामने, युग नया आ रहा है।।

----***----

नये देश को हम नयी भक्ति देंगे

*******

(अज्ञात)

नये देश को हम नई भक्ति देंगे।

जगा देश सारा मिटी कालिमा है,
चतुर्दिक् छिटकने लगी लालिमा है,
निशा नाथ सोये जगा अंशुमाली,
मगर अर्चना की अभी रिक्त थाली,
प्रगति-पंथ पर वेग से बढ़ चलें जो—

करोड़ों पगों को नई शक्ति देंगे! नये0
न होगा कभी दृष्टि से लक्ष्य ओझल,
बनेगा हमारा हृदय-बल ही सम्बल,

अतुल शक्ति अपने पगों में छिपी है,
झुकेगा किसी दिन इन्हीं पर हिमाचल,
धरा पर नया स्वर्ग बस कर रहेगा—

मनुज को विवशता से हम मुक्ति देंगे। नये0 
जवानी न रुकती कभी आंधियों से,
जवानी सहमति न बरबादियों से,
जवानी ने चाहा तो फिर करके छोड़ा,
जवानी से डरकर कभी मुंह न मोड़ा,
कसम खाके उठी जवानी हमारी—

हम बलि की जवानों को आसक्ति देंगे! नये0 
अभी कल्पना हो सकी है न पूरी,
अभी साधना रह गई है अधूरी,
अभी तो खुला द्वार केवल प्रगति का,
अभी लक्ष्य में शेष है और दूरी,
बिना लक्ष्य की प्राप्ति के जो न लौटें—

हम ऐसी प्रखर शक्ति के व्यक्ति देंगे!

नये देश को हम नई भक्ति देंगे।

----***----
टूटे पुल जुड़ेंगे श्रम से
*******

(बाबू लाल जैन जलज)

टूटे पुल जोड़ेंगे श्रम से, दिल जोड़ेंगे प्रेम से।
नवयुग का निर्माण करेंगे, त्याग तपस्या नेम से।।
सीधी-सी आंखों में तिरती,
ईर्ष्या, द्वेष, दंभ की काई।
भ्रष्टाचारी महा प्रेत ने,

शान्ति सदन में सेंध लगाई।।

उत्तर दक्षिण पूरब पश्चिम, डोल रही तम की परछांई।

सत्य विमूर्छित पड़ा हुआ है, मोड़ रहा है अनय कलाई।।

आज जगाना है अन्तर में, 
महा शक्ति श्री राम की।
पूजा करना है मन्दिर में,
सदाचार सत्कर्म की।।
शाश्वत मूल्य मान्यताओं से, जीवित मूर्ति बनायेंगे।
भूली भटकी मानवता को, फिर से गले लगायेंगे।।

जीवन की उलझी गुत्थी को,

प्रेम-शान्ति से सुलझाएंगे।

त्याग, तपस्या के मन्दिर में,

श्रद्धा सुमन चढ़ायेंगे।।

उजड़े बागों को भरना है, सुरभित प्रेम पराग से।

नव जीवन प्रज्वलित करना है शान्ति क्रान्ति की आग से।।

----***----

अब नयी दुनियां बसेगी

*******

(रामकुमार भारतीय)

अब नई दुनियां बसेगी अब नया संसार होगा।
यह चमन उजड़ा हुआ, फिर से हरा गुलज़ार होगा।
अब न शासक शासितों पर जुल्म फिर से ढा सकेंगे।
और न अन्यायी जगत में चैन पल भर पा सकेंगे।
अब न धनवाले किसी धनहीन को कलपा सकेंगे।

और बिना मिहनत किये कोई न बैठे खा सकेंगे।

अब जमाने की हवा को रोकना लेकर होगा।
अब नई दुनिया बसेगी, अब नया संसार होगा।
भूल जायें जर-जमीं वाले पुराने ढंग अपने।
भूल जायें वे अमीरी के सभी रंगीन सपने।
भूल जायें अब सितमगर बेगुनाहों को सताना।
भूल जायें तख्त वाले शान शौकत का जमाना।

अब बिना खिदमत किए जीना उन्हें दुश्वार होगा।
अब नई दुनिया बसेगी, अब नया संसार होगा।

इस जमाने को बदलना अब हमारे हाथ में है।
सोचते क्या हो जवानों! जब कि जनता साथ में है।
आ रहा है सामने से इन्कलाबी दौर देखो।
ढह रहे हैं खुद बखुद ऊंचे मकां किस तौर देखो।
मत डरो ऐ मुफलिसों! बेड़ा तुम्हारा पार होगा।
अब नई दुनिया बसेगी, अब नया संसार होगा।
अब न पूंजीवाद का होगा यहां कोई ठिकाना।

मजदूरों, महनत कशों का आ रहा है अब जमाना।

आज जो हैं झोंपड़ों में कल महल उनके बनेंगे।

और महलों के मुसाहिब झोंपड़ों में जा रहेंगे।

गर न सम्हले वे अभी भी तो बुरा अन्जाम होगा।
अब नई दुनिया बसेगी, अब नया संसार होगा।

----***----

उन्नती का पथ सरल नहीं है
*******

(कंटक)

उन्नति का पथ, सरल नहीं है, बिछे न कोमल फूल।
भरे पड़े हैं, संघर्षों के पग-पग, तीक्ष्ण त्रिशूल।।
भूल न जाना, आदर्शों को, देख, विश्व प्रतिकूल।

केवल, चले चलो साहस से, कदम, संभाल-संभाल।।

थोड़ी मंजिल, और रह गई, करो न, धीमी चाल।

डटे रहो, माई के लाल, बुझे न जलती रहे मशाल।।

युग-पुरुषों के, याद दिलाते, प्रगति भरे, सन्देश।
सफल बना सकते हैं, जीवन, हम भी, सहकर क्लेश।।
टूटे बन्धन, सजग हो रहा, सदियों बाद, स्वदेश।
नीचे, चकित दीखती धरती, ऊपर, गगन विशाल।।
थोड़ी मंजिल, और रह गई, करो न, धीमी चाल।

डटे रहो, माई के लाल, बुझे न, जलती रहे मशाल।।

भरी समय-सिकता पर खोकर, चरण चिन्ह की छाप।

विदा ले रहे हो जब, जग से अन्त समय, चुपचाप।।

शीश उठा कह सकें, गर्व से, तब हम, अपने आप।
है सन्तोष, कर सके कुछ तो, हम भी, कभी कमाल।।

थोड़ी मंजिल, और रह गई, करो न, धीमी चाल।

डटे रहो माई के लाल, बुझे न, जलती रहे मशाल।।

मिल-जुलकर है, हमें बनाना, फिर से, नया समाज।

खुले, प्रगति के बन्द द्वार, फिर बदल रहे, सब साज।।

जीवन में, नित नई ज्योति, ले आया, युग संदेश।

झांक रही है, ऊषा पूर्व से, गगन गर्व से लाल।।

थोड़ी मंजिल, और रह गई, करो न, धीमी चाल।

डटे रहो, माई के लाल, बुझे न, जलती रहे मशाल।।

----***----

परशुराम का परशु जग पड़ा

*******

(बलराम सिंह परिहार)

परशुराम का परशु जग पड़ा, शिवशंकर के व्याल!

क्रान्ति की जलने लगी मशाल!!

भय परमाणु बमों का जिसमें इस जग को खाये जाता हो,

पद-अधिकार और धन लिप्सा को सम्मान दिया जाता हो।
भाई जहां सगे भाई से पुत्र पिता से लड़ जाता हो,

नहीं कहीं सन्तोष, शान्ति, शम, संयम नहीं मान पाता हो

नहीं जहां पर गल पाती हो, सज्जनता की दाल!

क्रांति की जलने लगी मशाल!!

जिसमें 56 लाख साधुओं का श्रम समय व्यर्थ जाता है,

ब्राह्मण जहां गरीब घरों में जाकर मृतक भोज खाता है।
मद्य, मांसाहार, तमाखू का प्रभाव बढ़ता जाता है,

जहां बेटियों को दहेज का दानव खड़ा निगल जाता है।।

उस समाज के परिशोधन की फैलाकर अब ज्वाल!

क्रान्ति की जलने लगी मशाल!!

मत-मतान्तरों के कूड़े ने धर्म-भूमि में भ्रम फैलाया।
अहंवाद कुछ बढ़ा इस तरह ज्ञान गुणों का हुआ सफाया।

जाति-जाति में वर्ण-भेद की, सम्प्रदाय की फैली माया,
अंधियारा, अंधियारा जग में अंधियारा चहुं दिशि में छाया।।

क्षार-क्षार करदे अंधियारे का तन कुटिल कराल!

क्रान्ति की जलने लगी मशाल!!

करते हम संधान शरों का लो अब आप कमान संभालो,
अपनी संस्कृति की सीता को निशाचरों से आज बचा लो।
नहीं रुके अब मरुत वेग यह उठो गले से इसे लगा लो,
लो कोई वरुणास्त्र हाथ में कोई आग्नेयास्त्र संभालो।

----***----

है व्यर्थ सुतरू जिसमें
*******

(अज्ञात)

है व्यर्थ सुतरु जिसमें न कभी फल आते,
है व्यर्थ सुफल जो खाने में कड़ वाते,
क्या जीवन जिसमें नहीं सत्य की जय हो,
है व्यर्थ सत्य वह जो कि अमंगल मय हो,
वह मानव क्या जो नहीं कर्म में लय हो,
है व्यर्थ गिरा जो वाचा में न अभय हो,
वह भक्ति व्यर्थ होती स्वीकार नहीं जो,
वह व्यर्थ शक्ति करती उपकार नहीं जो,

है व्यर्थ अर्थ निर्धन के काम न आवे 
है व्यर्थ द्रव्य ले मोल न जो कुछ पावे 
है व्यर्थ प्रीति जिसको न कर्म अपनावे 
जीवन-तरु की गति है जीवन फल पाना!

फल की गति शत-शत बीजों को बिखराना

----***----

यह सवेरा तुम्हारा सवेरा उठो

*******

(अज्ञात)

चमचमाती हुई नोक हल की चली

भूमि की साधना हो उठी बावली 
रोशनी के लिए तुम तिमिर गारते 
जिन्दगी के लिए तुम रुधिर गारते

कुनमुना कर जगे धूल के हौसले 
लहलहाते हुए खेत फूले-फूले 
फावड़े में खनकती रुपहली किरन 
और हल में महकते सुनहले सपन 
दो जुते बैल ऐसे रहट खींचते 
लग रहा चांद-सूरज फसल सींचते 
राह तुम से संवरती चली आ रही 
लौ दिये की मचलती चली आ रही

रूप की बीन बजती चली आ रही 
भूमि सोना उगलती चली आ रही 
किन्तु हो तुम कि उलझे हुये शूल में 
धूल की जिन्दगी मिल रही धूल में 
हो गया भोर फूटी सुनहली किरन 
क्या वजह जो न तुम खोल पाये नयन 
अब नहीं बेबसी का अंधेरा उठो 
यह सवेरा तुम्हारा सवेरा उठो 
बाहुओं में तुम्हारे न है शक्ति कम
तुम बढ़ो तो मिलाकर कदम से कदम
भूमि की साधना चूम लेगी गगन
जिन्दगी चूम लेगी तुम्हारे चरण

----***----

हम चले शंख अपना बजाते हुए

*******

(विनोद रस्तोगी)

हम चले शंख अपना बजाते हुए।
हम चले तो प्रभाती सुनाते-हुए।।
हम चले तो जमीं आसमां हिल गये।
हम चले तो शैल भी धूलि में मिल गये।।
हम चले तो सिन्धु में आ गया ज्वार सा।
हम चले शूल भी फूल बन खिल गये।
हम चले आंधियों को उठाते-हुए।
हम चले बिजलियों को गिराते हुए। हम चले शंख0
हम चले चांद सूरज सितारे चले।
हम चले सृष्टि के कार्य सारे चले।।
हम चले साथ में चल पड़ा विश्व भी।
हम चले लोग हमारे सहारे चले।।
हम चले राह अपनी बनाते-हुए।
हम चले राह जग को दिखाते हुए। हम चले शंख0
हम चले चल पड़े-सुप्त पाषाण भी।
हम चले तो सजग हो गये प्राण भी।।
हम चले पा गये शक्ति प्रियमाण भी।
हम चले तो चले भाग्य-भगवान भी।।
हम चले राष्ट्र सोया जागते हुए।
हम चले जागरण गीत गाते हुए।।
हम चले शंख अपना बजाते-हुए।
हम चले जागरण गीत गाते हुए।।

----***----

*समाप्त*
